
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Буриад хэлнээс Г. Амар хөрвүүлж, X. Цэвээн найруулан засав.

	Хөдөлмөрт дуртай, дархлахдаа гарын дүйтэй, намхан биетэй Баяр гэдэг хархан хүү ангидаа инээмсэглэсээр орж ирэв. 

	Баяр, сониноор ороосон хавтгай юм болгоомжтойхон барьжээ. Мөн хоёр нөхөд нь ч араас нь хоцрохгүй дагана. Баярын барьж ирсэн зүйл, бүхний сонирхлыг татаж юу бол гэж хүсэгчид хурц сэргэлэн харцаараа дагуулан ширтэж байлаа. 

	Тэдгээр гурван хүүхэд биологийн багш Зоригтын Амгаланд ойртон очоод, түрүүнд нь явсан Баяр сайрхсан байдалтайгаар боодолтой зүйлээ сарвайв. Зоригтын Амгалан хэсэгхэн зуур гайхан зогссоноо, сурагчдынхаа авчирсан зүйлийг авч задлав. «Алганын араг яс» гэж хатуу цаасан дээр том үсгээр тун цэвэрхэн бичсэн хаягийг харлаа. Хатуу цаасны дунд том гэгчийн алгана загасны жинхэнэ араг яс байв. Их л тэсвэр, оролдлоготойгоор эвлүүлж бүтээсэн нь харахад илт. Ясныхаа доор үе тус бүрийн нэрийг дурайтал бичсэн ажээ. 

	Зоригтын Амгалан анхааран ширтсэнээ:

	— Сээр нуруутан бүхэнд байдаг дотоод араг яс гэдэг маань энэ шүү дээ. Их л оролдлого идэвх гаргаж хийгдсэн ажил байна. Өчүүхэн яснуудаас бүрдсэн энэ араг ясыг зөв холбож наах гэдэг чинь бугуйн цаг задлаад дахиж эвлүүлсэнтэй адилхан л гэсэн үг гэв. 

	Тэдний дэргэд цааш наашаа явж байсан Янжмаа охин:

	— Хос сэрвээнүүд, дан сэрвээнүүд нь ч цөм харагдаж байх шив гэж хэлэв. 

	Ангийн дарга бүдүүн дуутай хүү суудлаасаа босон ойртож, 

	— Танхимынхаа судалбарын тасагт оруулъя гэв. 

	— Тэгье. Их л хэрэгтэй зүйл бүтлээ. Би чамд загас гэсэн бүлгээр «5» гэсэн дүгнэлт тавина гэж Зоригтын Амгалан Баярт хэлээд номтойгоо хамт үргэлж авч явдаг зузаан дэвтэртээ тэмдэглэв.

	Зургаагийн «А» ангийн уран зурагч гэж нэрлүүлдэг даруу номхон Хишигт гэдэг хүү алганын хөгжил гэсэн зураг зурж багшдаа үзүүлэхэд нь зарим хүүхэд атаархаж билээ. Эдгээр зүйлүүдийг сонирхсон сурагчид багшийнхаа ширээ тойроод шуугилдана. 

	Амгалан багш суудлаасаа инээмсэглэн босож сууцгаагтун гэж гараар зангамагц, сурагчид өөр өөрийнхөө суудал тийш гүйлдлээ. Багш нь сурагчдынхаа чимээ намдтал юм бодолхийлэн партны өмнүүр ийш тийшээ аяархан явснаа, сурагчдадаа хандан:

	— Зоологийн хичээлд, загас гэсэн сэдэв та нарыг их сонирхуулжээ. Энэ сэдэв дээр муу авсан сурагч байхгүй байна. Гэтэл та нар ямар учраас энэ сэдвээр давтлага хийе гэсэн бэ?.. Мөн загасны талаар олон асуулт гарсан байна лээ гэж хэлэв. 

	Сурагчид түр чимээгүй сууцгаав. Ангийн сурагчдын дотроос өндөр чийрэг дорвилог биетэй Самданы Галан, 

	— Багш та, өөртөө очсон асуултуудыг хариулна уу гэхэд, түүний ард суудаг царгиа дуутай Янжмаа залган авч;

	— Ойлгох, бүр улам сайн ойлгож мэдэж авах хүсэлтэй байна бид, гэв. 

	— Манай ангид загас үржүүлгийг сонирхдог сурагчид бий гэж амьтан судлах бүлгэмийн идэвхтэн сонсогч Николай ажиг ч үгүй хэлэв. 

	Сурагчид ч бүгдээрээ санал хүсэлтүүдээ тавив. Өөрөөр хэлбэл, загасны аж ахуйг сонирхдог, их юм мэдэж авахыг хүсдэг хүүхдүүд болох нь мэдэгдлээ. 

	Амгалан багш урамшиж, урин дулаахан нүдээр сурагчдаа энхрийлэн хараад, яаралгүйхэн нам дуугаар:

	— Манай хамтралын Хялганатын малын суурьд, эх орны дайны үед их бууч явсан нэг өвгөн бий. Тэр өвгөн ингэж ярьж билээ: «Манай их бууны байр Дон мөрний эрэгт, хатаж ширгэсэн голын хуурай салааны дэргэд байж билээ. Фашистуудын сум тэр усан дотор дэлбэрэхэд нойтон шавартай хамт амьд загаснууд цацагдсан юм. Бид түүнээс ухаан авч, усгүй татуурынхаа нойтон шавар малтаад л гаднах пингээсээ авчирсан шиг шинэхэн загас идэж билээ» гэв. Багш, хүүхдүүддээ хандаж ямар учраас усгүй шавар дотор орчхоод байсан загаснууд вэ? гэж асуув. 

	— Манай эндэхийн хэлтгий загас шиг номхон загаснууд байж л дээ. 

	— Усны ёроолд байрлаж, шавар ургамлаар хооллодог Камбала1 (хажуу талдаа нүдтэй далайн загас) мэтийн догь загаснууд байсан бололтой. 

	— Тогтмол дөлгөөн урсгалтай усанд байдаг хорхойнуудыг эрж шавар онгилдог загас байсан юм биш биз гэх мэтээр сурагчид санал бодлуудаа тавьцгаана. 

	Амгалан багш сонсож байснаа:

	— Зөв. Усны ёроолд байрладаг, өвөл нь усны гүнд бүр шавар дотор ичдэг, дээрээс нь ус хүрэхэд доошоо шавар руугаа улам шургадаг загаснууд байдаг юм. Ган гачигтай үед нуурынхаа ширгэхэд шаварт шигдээд бороо орохыг хүлээж байдаг юм даа гэж товчлон хэлэв. 

	Дундуур суудаг томоогүй бяцхан Баяр парт дээгүүрээ өнгийн, 

	— Үнэт загас хяддаг цурхайг, чоно шиг хядаж дуусгавал яадаг юм? гэж асуув. 

	— Нээрээ л муухай дайсан даа. Манай аймгийн загастай нууруудад цурхай загас тун элбэг гэж энэ өвөл Шинэстийн сургуулиас ирсэн, хамтралын жолоочийн хүү Николай түүнийг дэмжиж хэллээ. 

	— Цурхай загас нэг килограмм хүнд болохын тулд хорин килограмм өөр загас барьж иддэг муухай дайсан даа гэж сурагч Гэрэлмаа зэвүүцэн өгүүлнэ. Тэгэхэд Амгалан багш, 

	— Цурхайг бүгдийг устгах нь бэрхтэй шүү дээ. Биеэ хамгаалах аргатай, шаламгай сэргэлэн амьтан. Харин хүний хэрэглэдэггүй, жижиг муу, гэдэс яс хоёроос цаашгүй хөх хэлтгий загас юм уу, аль үхэр жараахайтай нуурт өсгөж болно гээд Гэрэлмаа руу харна. 

	Энэ үед нэг асуудлаас нөгөө асуудлын эх үүсэн гарч байлаа. Цаг ч түргэн өнгөрнө. Загасны тухай сонирхолтой ярианаас амтлаг, хүрэн, хар, хөх гэх мэтийн өнгө бүрийн олон төрлийн загаснууд бий болчхоод, анги дотуур ийш тийш сүлжилдэн сэлж байгаа мэт санагдаж байж билээ. 

	Шинэстэд байхдаа загас гохдож шүүрдэлцээд давсалж байснаа бахархан, энд ойр хавьд загастай нуур яагаад байдаггүй юм бол гэж гуньхарч байдаг Николай гэдэг орос жаал зориг гаргаж:

	— Загас үржүүлнэ гэдэг бол маш сонирхолтой чухал асуудал юм. Манай энд гол горхид хаалт олонтой болж, мөрөн голын үнэт загаснууд жилээс жилд жижгэрч ховор болж байна. Мөн жижиг нуурууд олон болж байна. Манай сургуульд ойрхон том нуур байсан хэр нь загасгүй байх нь муу л байна. Шинэстийн загастай нууруудад ч загас авчирч өсгөдөг шүү дээ гэж хэллээ. 

	Энэ асуудлыг тавья гэж бодоод, ёстой л дотор нь арзганаж байсан Галан, одоо л миний оролцдог үе болж дээ гэсэн шиг шурхийн босоод бүсээ засан:

	— Мовчан профессорын үнэт туршлагыг бид нутаг орондоо биелүүлбэл сонин байх сан. Үүнд мөрөг загасны орчин тойрныг хувиргаад тэжээж үзжээ. Тэжээмэл карп2 жилд нэг кг хүртэл хүндэрдэг. Нууртаа загас үржүүлбэл хамтралд ч олзтой, олон түмэнд ч тустай байх юм сан даа. Бид нутгийнхаа нуурт загас үржүүлье. Загас үржүүлнэ гэдэг хэчнээн сонин хэрэг вэ! гэж бүр эгдүүцсэн байдалтай хэлэв. 

	Ард сууж, энэ яриа эхлэхээс аваад анхаарал багатайгаар хандаж суусан хүүхэд: «Юун хэрэггүй, тоглоомын төдий юм ярилцана вэ» гэж санаж суутлаа түгдэрсхийн босож, партаа чимхлэн;

	— Би сургууль тармагц л хонины суурьт очно. Хамтралынхаа мал харж чадаагүй мөртөө, загас нугасаар ч яах вэ дээ гэж хэлчхээд, дэмий үг дуугарчхав уу гэж санасандаа нүүр нь улайв. Хишигт суудлаас шурхийн босож, 

	— Зөв. Цэдэв санаснаа хэллээ. Энэ маань хонь хариулах дуртай, туршлагатай, өнгөрсөн зун ажиллаж үзсэн хүн шүү дээ. Хонь маллах ажил олон жил хийж их дадлага олсон гэрийнхэнтэйгээ хөдөлмөрлөх гэдэг бол ач тустай хэрэг. Загас үржүүлэгд бид заавал бүгд оролцох ёстой биш. Үүнд дуртай хүүхдүүд туршихад болно гэж аятайхнаар ойлгуулахыг оролдон хэлнэ. 

	Дараа нь Галан угтан авч ууртайгаар:

	— Би загас өсгөхөд дуртай. Мал хариулах юм уу, аль эсвэл өөр ажлаас залхуураад хөнгөн ажил эрж байгаа юм биш. Би машин техникт ч дуртай. Амралтаараа тракторын бригадад ч ажиллана. Чиний хонин дээр ажиллана гэдэг чинь зөв. Харин загас жараахайгаар юу хийх вэ гэдэг чинь буруу. Цэдэв ээ, чинийхээр бол шувууны ферм, тэжээмэл зөгий, ангийн ферм цөм хэрэггүй болох нь ээ? гэлээ. 

	— Долоогийн «Б» ангийнхан орон нутгаа судлах аялалд тав хоногоор гарахаар бэлтгэж байна. Мөн утга зохиолын дугуйлангийнхан ардын аман зохиол шинээр цуглуулахаар малчид дээр очих төлөвтэй байна. Тэд хөдөлмөрт дургүй хүүхдүүд биш шүү дээ. Зун юу юу хийхээ санаачлах цаг боллоо. Би ямар ч гэсэн загас үржүүлэгд оролцоно доо гээд Баяр суучихлаа. 

	Ажилч хичээнгүй сурагчдаа харж, Амгалан багш дотроо баярлана. Тэгээд тэдний яриаг улам тодруулах зорилгоор:

	— Манай сургуулийн 300 шахам сурагчид дотор элдэв ажил сонирхдог хүүхдүүд байгаа нь их л сайн хэрэг. Тэдний дотор загас үржүүлэх хүсэлтэй хүүхдүүд ч илэрлээ. Загас үржүүлнэ гэдэг бол та нарын сурлагатай нягт холбоотой олон түмэнд тустай зүйл. Шувууны болон ангийн фермд ч очиж хөдөлмөрлөх дуртай сурагчид байгаа. Хоёр гурван охид сүүний тасаг дээр ажиллана гэнэ билээ. Танай ангид загас үржүүлэх дуртай хүүхэд олон байна. Идэвх гаргаж, загас үржүүлэх ажил хийцгээх үү? гэж асуулаа. 

	Сурагчид омог баяртайгаар урд урдаасаа харалцан гараа өргөж:

	— Загас үржүүлье!

	— Тийм сонин ажил хийе!

	— Энэнд чинь олон өдрийн ч хэрэггүй.

	— Туршъя, туршъя! гэлдэж нэгэн зэрэг шуугилдав. 

	Амгалан багш,

	— За, танай ангиас хэн хэн загас үржүүлэх гэж байна вэ? гараа өргөцгөө! гээд инээмсэглэнэ. 

	Галан, Гэрэлмаа, Баяр, Николай, Янжмаа нар их л шалмаг өргөцгөөлөө. Амгалан багш гар өргөгчдийг ажигласны дараа:

	— Боллоо л доо. Заавал олон хүний хэрэггүй. Та нар загас үржүүлэх нэг салаа болно. Сургуулийн зуны амралтын төлөвлөгөөнд оруулахыг уламжилж өгье. Степан Андреевич бид хоёр та нарын ажилд тусална байх. Загас үржүүлэхийг хүсэгчид эндээ үлдэцгээ. Бусад нь харьцгаа гэв. Зарим сурагчид баяртайгаар яаран гарна. Нэлээд тээнэгэлзсээр эргэлзэгчид ч мөн гарч гүйцлээ. Үлдсэн хүүхдүүд өмнө талын парт дээр ирж, багшдаа ойртон сууцгаав. Хаалганы завсраар шагайж, хаалга хахинуулахыг сонссон Николай очиж:

	— Юу чагнасан юм бэ? гээд хаалгаа гэнэт нээхэд нь хоёр хүүхэд цаашаа гүйлдчихлээ.

	Ширээнийхээ ард суусан Амгалан багш, тэднийг нэгд нэггүй хараад азарганын гол шиг сайхан цагаан хуруунуудтай зөөлхөн гарынхаа алгыг хавсарч ширээн дээр тавиад сууснаа:

	— Хэнээр салаан дарга тавих вэ? гэж асуув:

	— Самданы Галанаар дарга тавина гээд зоримог Гэрэлмаа, Галан тийш ширтэнэ. 

	Энэ саналыг нь бүгдээрээ дэмжив. Татгалзсан хүн байсангүй. Галан ч юм дуугарсангүй.

	— За боллоо. Галан чи төлөвлөгөө зохиох хэрэгтэй, би тусална. Энэ төлөвлөгөө ёсоороо та нарыг цуглуулж ярилцана, даалгавар өгнө биз гэж багш нь хэлээд босов.

	Сурагчид цөм суудлаасаа босож, багшийнхаа ширээн дээр байсан зүйлүүдийг эмхэтгэлцэн тусалж билээ.

	Хуучивтар атлаа саяхан угаагдсан хар цамц дээгүүрээ нарийхан суран бүс чанга бүсэлсэн, улаан сатин бүчтэй жаал хүү пионерын тасалгаанд суусаар нэлээд уджээ. Энэ бол зуны цагт загас өсгөх салааг удирдах үүрэгтэй Самданы Галан юм.

	Тэр нь их л хичээнгүйгээр ажлынхаа төлөвлөгөөг зохионо. Хэдэн хуудас хэрэггүй болгож хаяад, дахин шинэ хуудсан дээр бичнэ. Цулцгар хацрыг нь даган хөлсний бөөрөнхий дуслууд цуварна. Салааных нь хийх ажил тодорхой мэт боловч үнэн бичих болмогц хэцүү болчихжээ.

	Галан босоод цааш наашаа алхана. «Загас авчрахынхаа түрүүхэнд нуурын чухам аль талаас нь шинжлэх, загасны идэх идэш хоол бий юу, гүн гүйхэн нь ямар болох, ус нь давстай юм уу, аль үгүй юу» гэдгийг мэдэх хэрэгтэй гэж Амгалан багшийн хэлснийг санана. Тэгээд ширээ тийшээ бушуухан очоод: «Тужийн нуурыг цөмөөрөө очиж үзнэ» гэж бичлээ.

	Хаалга нээгдэж Амгалан багш чимээгүйхэн орж ирэв. Төлөвлөгөө зохиох гэж сандарч суусан Галан ч баярлаж босов. Амгалан;

	— За, Галан чи төлөвлөгөөгөө зохиож байна уу? гээд дэргэдэх сандал дээр суух зуураа, бичсэн зүйлийг нь авч үзлээ.

	— Болж. Тужийн нуурт одоо хүртэл загас байгаагүй шалтгаан нь хаанаа байна. Энэ асуудлыг хариулахын тулд нутгийн өвгөчүүлтэй уулзаж ярилцвал яана? гэж хэлээд зохиож байсан төлөвлөгөөг нь буцааж өгөв.

	Галан, багшийнхаа хэлсэн үгийг олзуурхан тэмдэглэж авлаа.

	Амгалан багш цааш үргэлжлэн:

	— Загас яаж өсгөдөг вэ гэвэл, устай агаартай том том сав дотор хийгээд машин, онгоцоор авчирч уг усандаа тавьдаг юм. Мөн түрсийг нь томруулсхийгээд тавьдаг арга ч бий. Байгал нууртай холбогдсон их гол дээр омуль3 загас өсгөдөг завод бий. Намрын сэрүүн орох бүрд Байгалын омуль сүргээрээ их голыг өгсөж, түрсээ шахахаар үй түмээрээ ирэхэд нь заводынхон түүнийг барьж авдаг юм. Том томууд эр эм омулийн түрсийг сав дотор хийж хольж хутгаад тусгай аппаратаар үр бүрэлдүүлэх зорилгоор заводын инкубаторт явуулдаг юм. Тэнд жараахай болтол нь мэргэжилтнүүдийн ажиглалтад нэлээд удаан байлгаад Байгал нуурт цутгасан голд тавьдаг, энэ завод жилд хэдэн зуун сая жараахай өсгөдөг. Тус заводын өсгөсөн жараахайнаас авч хаа дуртай газрынхаа усанд тавьж үржүүлж болдог байна. Ийнхүү дэлхийд цуутай Байгалын омуль загас эрдэм ухаан, хүний хөдөлмөрөөр өсгөгдөж байдаг юм. Одоо та нар нутгийнхаа загасыг сайнаар өсгөцгөө. Хожим омуль ч авчрахад болно шүү дээ гэж хэлээд гарч одлоо. Галан ч идэвхтэйгээр төлөвлөгөөгөө зохиосоор байлаа.

	Галан зохиосон төлөвлөгөөгөө Амгалан багшдаа үзүүлж, дахин зөвлөгөө авсныхаа маргааш салааныхаа бүх сурагчдыг цуглуулав. Цайвар шар үстэй Николай том гэгчийн зантгар хошуутай савхин гутал түр тар чирсээр хамгийн түрүүнд орж ирэв. Галан тэр хоёр партнуудаа тэгшилж заслаа. Нарийхан хар гэзгээ ар луугаа унжуулсан, турьгүй өндөр цагаахан Янжмаа охин, эрвэгэнүүр түргэн Баяр нар цувралдан орж ирэв. Тэд цаад захын хоёр парт урд урдаас нь харуулж тавиад хос хосоороо зэрэгцэн суув.

	Галан, дотор нь салааны төлөвлөгөө хавчуулсан зоологийн номоо парт дээр чангаар тавих зуураа:

	— Гэрэлмаа маань яасан бэ? гэв.

	— Дамбын ээжийн үнээ нь хөдөө тугалласан, түүнийг авчралцах гэж очсон байх. Тэгээд хоцорсон бололтой гэж Янжмаа үсээ илэн байж хариуллаа.

	— Гэрэлмаа шалтгаангүйгээр ч хоцрох хүн биш дээ гэж Галаныг хэлэхэд,

	— Тэр хөгшний бэр нь ногооны ажилд явсан, хөгшин ганцаараа байгаа, ингэсээр байтал ирнэ биз дээ гээд, өндөр партын араас цухуйж суусан Баяр, нөхдийнхөө царайг ажиглаж байлаа.

	Галан, юу хэлдэг бол гэж нөхдийгөө хүлээлгэх гэсэн юм шиг хэсэг зуур чимээгүй сууснаа бага зэрэг инээмсэглэн:

	— Бидний загас өсгөх салаа төлөвлөгөө ёсоор цугларч ярилцах ёстой билээ. Загас өсгөх ажлыг бид өөрсдөө дураараа шилж авлаа. Өмнөө тавьсан зорилгоо биелүүлж чадна гэдэгт би итгэнэ. Зоологийн хичээл дээр загасны тухай сайн үзсэн. Бид их чухал зорилго тавьсан гэж бодож байна. Хожим хамтралд маань хэчнээн тустай хэрэг болох бол! Манай хамтрал мал олонтой, газар сайнтай, идэшний ногоо ч сайн ургадаг боллоо... Ой мод, ус гол нь ч тохиромжтой. Энэ бол бидний бахархал. Харин манай хамтралын нутагт, сургуулийн маань ойр хавьд загастай нуур л алга юм даа. Бид санаачилга гаргаж, энэхүү дутагдлыг арилгах болно гээд алгаа дэлгэн нөхдийнхөө өмнөөс харлаа.

	— Зарим сурагчид, биднийг цурхайн ходоодонд дурлав уу? гэж шоолох санаатай байна! Загас өсгөнө гэж нэгэнт зорьсон тул бид заавал биелүүлэх ёстой. Тэд биднийг дэмий хэнхгүүд биш гэдгийг мэдэг гэж Николай зангидсан гараа өргөж хэлэв.

	— Зуны цагт пионеруудын ажилд оролцож, дуртай хөдөлмөрөө хийцгээж байх болно. Бидний ажил бүхэл зунжингаа, өдөр бүр хийх хөдөлмөр биш шүү дээ. Төлөвлөгөө ёсоороо хэдэн өдөр амрахдаа тэр ажлуудаа хийж чадна байх. Тэгээд хамтралдаа дуртай хөдөлмөрөө хийнэ. Багш нараас, бидэнд Степан Андреевич тусална гэж Амгалан багш хэлсэн. Степан Андреевич энэ хэр биеийн тамирын тэмцээнд аймагт очоод байгаа гэж Галан ярив.

	— За болж дээ. Степан Андреевич ан агнуур, биеийн тамирт жигтэйхэн хүн шүү дээ. Яг л таарна гэж бүгдээрээ баярлан хүүрнэлдэнэ.

	— Манай ажлын төлөвлөгөө ёсоор зургаан сарын дундуур очиж Тужийн нуурыг бид бүх талаар нь шинжлэх ёстой юм. Ямар хортой шумуул, ямар ургамалтай юм бол. Ус нь давсгүй цэвэр юм уу гэх мэтийн асуудлыг шийдвэрлэцгээх зорилготой. Мөн нутгийн өвгөчүүл, хуучны загасчидтай ярилцах хэрэгтэй.

	— Зөв. Хамгийн түрүүнд энэ нуурт маань загас амьдарч чадах уу? гэдгийг мэдэх хэрэгтэй шүү дээ. Үүнийг цөмөөрөө явж гүйцэтгэнэ гэж Баяр яаран давтан өгүүлнэ.

	Энэ үед гаднаас орж ирсэн Гэрэлмаа амьсгаадан, их л баяртайгаар:

	— Манай сургуулийн тамирчид, аймгийн сургуулиудын тэмцээнд гар бөмбөгөөр нэгдүгээр суурь эзэлсэн гэнэ гэхэд тэд баясан алга ташив. Галанд бүр ч зохимжтой юм болж:

	— Очсон тамирчид маань сургуулийнхаа нэр төрийг хамгаалах гэж бүх хүчээрээ оролдож л дээ. Хавар, сургуулиудын уран сайхны үзлэгт манайхан хоёрдугаар суурь эзэлж, авчирсан баярын бичиг нь манай пионерын булангийн чимэг болж байна. Зургаагийн «Б» ангийнхан сургуулийнхаа амьд амьтны буланд туулай тэжээж өсгөөд, аймгийн хөдөө аж ахуйн үзэсгэлэнд оролцож билээ. Та нар л энэ нөхдөөсөө хоцролгүй, тэднээс үлгэр жишээ авч хичээн оролдон шалгарцгаагтун! гэхэд нь тэдний царайд урам зоригийн тэмдэг үзэгдэж байлаа.

	Тужийн нуурт загас үржих бол уу? Ямар загас үрждэг бол? Ийм том нуурт яагаад одоо хүртэл загас байхгүй байна вэ? гэх мэтийн асуудлууд тэдний сэтгэлийг зовооно.

	— Хэлэлцсэн асуудлуудаа Гэрэлмаад ярьж өгөхийг Янжмаад даалгаад тарах уу даа гээд Галан өмнөө байсан ном цаасаа хам хум цуглууллаа. Янжмаа ангиас гарч явтлаа нэг цаас дээш нь бариад, Баяр маань ийм гоё шүлэг зохиолоо гэв. Гэрэлмаа:

	— Үзүүл, үзүүлээч дээ гээд Янжмааг партын завсраар хөөж гарлаа.

	Энэ үед хаалга нээгдэж, нэг гартаа хувинтай ус, нөгөө гартаа хамуур шүүр хоёрыг барьсан цэвэрлэгч авгай орж ирээд:

	— Хүн цэвэрлэж ядаж байхад та нар шороо тоос хөдөлгөж байх бий? Арилцгаа! гэж хогийн шүүрээ гозолзуулахад нь тэд шуугилдан гүйж гарав. 

	Ганцхан Гэрэлмаа тэр авгайтай үлдээд партнуудыг нь зайлуулж туслах зуураа,

	— Бид сахилгагүйтээгүй. Манай салааны хурал болсон. Тун чухал асуудал шийдвэрлэсэн гэж хэлэв.

	— Танай хурлаар бүтээх юм юу байдаг юм? Өглөөнөөс аваад цаас шороо дүүргэсэн тань багадаад, бас үдээс хойш цугларна гэнэ ээ. Ажил хийж гэрийнхэндээ туслахгүй, хэсэж шуугьж л явдаг золигууд! гэнэ.

	Гэрэлмаа, тэр авгайн үнэн сэтгэлээс хэлээгүйг мэдлээ ч гэсэн зориуд:

	— Гэрийнхэндээ туслахаар барахгүй бүр хамтралдаа туслах тухай ярилцлаа гээдхэв.

	— Мөөн, тэгж үү? Юм хийхээ залхуураад томоогүйтэж яваагүй юу? Анги дотор ноцолдож хөөцөлдөж хурал хийдэг юм уу? гэж ажиг ч үгүй хариулна.

	— Долгорын ээж, та хар л даа гэхэд нь

	— Юу харуулах гээ вэ? гээд урдаас нь нүдээ анивчин харав. 

	Гэрэлмаа хоёр алгаа урд урдаас нь ойртуулан харуулж:

	— Та хожим ийм том алгана загас шарж суухдаа манай хөдөлмөрийн ач тусыг мэднэ дээ гээд инээсээр хаалга тийш дөхлөө.

	— Энэ шулам чинь юу гэнэ вэ! гээд гарч яваа Гэрэлмаагийн хойноос давхийж, хамуураа ёдгонуулаад орхив.

	Хаалга нэгэнт хаагдсан хойно «Хөөрхий, хүүхэд хөгжөөнтэй юм даа. Ангийг нь цэвэрхэн шүүрдэж арчих юм байна» гэж ганцаараа инээмсэглэн дуугараад, их л ханамжтайгаар ажлаа үргэлжлүүлж билээ.

	Хойд ба зүүн талаараа бургасан ойгоор хүрээлэгдсэн, урдуураа нэлээд өндөр гүвээгээр халхлагдсан Тужийн нуур сэвэлзэх салхины аялгуу сонссон шиг намуухнаар мяралзаж долгилно. Нуурын хойд эрэгт доогуураа усанд автагдаж хагдарч ухаа шаргал болчихсон өвс ургамлууд үзэгдэнэ. Зүүн эрэг хавьд нь боролж ихтэй үргэлж чийгтэй нойтон байдаг байв. Мөн тэнд нуурын ус маш гүн билээ. Нуурын баруун өмнөд, баруун хойд эрэг нь налуу, элстэй гүйхэн учраас, зуны халуунд хамтралын мал сүрэг тийргэлж мөр гаргачихсан үзэгдэнэ.

	Нуур дээгүүр нугас шувууд бүлэг сүргээр сүлжилдэн ниснэ. Яасан олон янзын нугаснууд вэ? Нуруу алаг нугаснууд эр эмээрээ хослон номхон янзаар хэд хэд эргэж тойрсноо, нэг зүг чиглэж алга болцгооно. Мөн нэг бүлэг шумбадаг алаг нугаснууд нуурын уснаас салж ядсан юм шиг дээр доор орж байж, хачин хурднаар, дуу шуутайгаар нуурын эргийг даган нисэцгээнэ. Мөн нуурын захаар зулбайсан сүүмгэр хөх дуутгаалжууд шийв шийв гэж дуугаран элэн халин ниснэ.

	Том хар шувуунууд нуурын дунд бүх биеэ усанд дүрээд, та нар биднийг яаж ч чадахгүй гэсэн мэт нуурыг тойрч явсан хүүхдүүдээс холдон, их л намбатайгаар тайван сэлгүүцнэ. Бас энд тэнд шаазгай шиг том эрээн нугаснууд цөөн цөөнөөрөө алаглан харагдах нь «Тэр, том шувуунууд сууж байх шив. Гайгүй биз дээ. Аюул болбол ч шулуухан л ниснэ дээ» гэж бодсон мэт цээжээ өндийлгөж, хоёр далавчаа дэвэн дэвэн засацгаана. Тэгж байтал нь гэнэт хэсэг нугас далавчаараа ус шавхуурдан нисэхэд, ойр хавьд нь сууж байсан бусад нугас тэсэлгүй их л сандрангуйгаар шуугилдан нисэх нь харагдана. Тэд тийм ч дээр дэгдэлгүй, нуур дээгүүр хэдхэн эргэснээ, дэгдээхэйнүүдээсээ холхон очоод ус цалгиулан бууцгаана. Өөдгүй жижигхэн шувууд хувьдаа л их сандарсан байдалтай нугаснуудын дундуур ийш тийшээ сүлжин ниснэ. 

	Нуур судлах гэж ирсэн пионерууд энэ байдлыг юм чинээ ч бодож анхааралгүй өөрсдийнхөө л ажлыг хийж байлаа. 

	Нуурын хойд захад Николай, Баяр хоёр задгай шуудайгаар усны хорхой шавжийг шүүрдэнэ. Тэдний татах бүхэнд л шанаган хорхой мэтийн жижиг хорхойнууд баригдаж бужигналдана. Хааяа том шар цох, ногоон цохнууд дайралдана. Нарийн төмөр сэнжтэй, ус дүүргэсэн загасны консервын хоёр лаазанд барьсан хорхойнуудаа амьдаар нь болгоомжтойхон хадгална. 

	— Хүүеэ, энэ ямар хорхой вэ? Түрүүнийхээ газраас барилаа гэж Баярын гайхахад, Николай нь:

	— Бариад, лааз дотроо аваачаад хий. Битгий унага гэж захирангуйгаар хэлнэ. 

	Нугаснууд эдгээр хорхойн алиныг иддэг бол? Тэр усны дунд сууж байгаа хар нугасны гэдсийг нь хагалаад харах юм сан гэж Баяр хэлээд толгой дээрээ гараа салаавчлан байна. Мөн Степан Андреевичийн 16-гийн калибрын буу авчраад шагайж шагайж л хоёр амаар нь пижигнэтэл авбал, нэг хоёр ч гэсэн сарвайгаад үлдэж, нөгөөдүүл нь агаарт дэгдэн ийш тийшээ нисэх байх даа гэж бодоод буу барьсан дүр үзүүлж, гараа нугаснууд тийш чиглүүлж заагаад:

	«Пис!» гэнэ. Тэгэхэд Николай нь, 

	— Буудахгүй л болохоороо, хамар доор хагархай ам байна гэж битгий чалч! гэж хорыг нь малтав. 

	— Лав л энэ хорхойнуудаас барьж иддэг учраас ийм хэгжүүн суугаа байх даа, «юу гэнэ ээ, чи, юу гэнэ ээ» гээд Николай руу гараараа ус цацлаа.

	— За боллоо, ажлаа мартаад тоглоомдоо оров уу чи? гэж Николай томоотой янзаар хэлээд, нөхрөө ажилд нь хандуулав. 

	Нуурын зүүн захад, нөгөө гурав нь усны ургамал цуглуулж, торон цүнх дотор хийнэ. Тэдний цүнх дотроос хавтгай гонзгой, салаатай навчнууд цухуйна. Үетсэн, улаан, алаг үндэснүүд ч санжганана. 

	— Хүүш, энэ яасан гоё навч, үндэс вэ? Савар нь алаг нугас шиг, навч нь зүрх шиг гэж Гэрэлмаа гайхан дугарлаа. 

	— Ийм навч би олсон гээд Галан тоосонгүй. 

	— Нөхөд минь, усны ёроолын замаг, хөвд жижиг ургамал цуглуулцгаа гэж заавар өгнө. 

	— Энэ нугаснууд биднийг басамжилж байгаа юм бол уу? Яагаад нисэхгүй байна вэ? гэж Янжмаа гайхна. 

	— Загас нугас алдаггүй, харин өсгөдөг хүмүүс гэж мэдсэн байлгүй дээ гэж Галан шоглоно. Хүүхдүүд нэлээд их юм цуглуулаад нуурын баруун эрэгт бүгдээрээ цуглав. Түр зуур завсарлаж амраад, ажлаа хуваарилж аваад дахин эхэллээ. Тэдний дундаас зурагт авьяаслаг Баяр урд гүвээний наана суугаад тэр нуурыг баримжаалан зурна. 

	 

	* * *

	 

	Янжмаа, Гэрэлмаа хоёр нуурын баруун эргийн элсэн дээр жаахан гал түлээд, нэг хавчиг тогоонд нуурын ус хийж ширгэтэл нь буцалгана. 

	Гэрэлмаа нөхрийнхөө өөдөөс уриалгахан хараад:

	— Тэр нугаснууд нуурын зүүн өмнөх шугуй дотор өндөглөдөг байх даа. Зундаа ирж эрэмз, тахиандаа даруулаад хамтралд тушаачихгүй юу гэхэд нь Янжмаа инээмсэглэн:

	— Юун зун, одоо л болно. Зун болоход дэгдээхэй болчихно шүү дээ гэж ойлгомжтойхноор хэлэв. 

	— Нээрээ тийм юм аа. Санамсаргүй дуугарч суулаа. Энэ нуурт ойрхон шувууны ферм байгуулчхаад, галуу, нугас олноор нь тэжээвэл сайхан байх даа. Хэрэв энд хамтралын шувууны ферм байдаг бол жил бүрийн зун ирж ажиллах сан. 

	— Юунд заавал энд гэнэ вэ чи. Одоо ч манай хамтралын шувууны ферм төвдөө ойр, сайн газарт шүү дээ. Шувууны фермд ажиллах дуртай бол тэнд очих байж шүү дээ. 

	— Энд, хамаагүй сайхан юм, эргэн тойрон тал, ой мод, нууртай. Тэнд чинь малын хөрзөн, шувууны өд хоёроос өөр юм юу ч үгүй гэж Гэрэлмааг хэлэхэд Янжмаа хариу хэлсэнгүй. Хоёулаа галаа өрдөж суутлаа:

	— Загас өсгөх салаанд бид дэмий орсон юм биш биз? Анд дуртай хөвгүүдэд л зүгээр юм шив дээ гэж Гэрэлмаа санаснаа тавьж орхилоо. Түрүүчийн үгэнд дургүй нь хүрч суусан Янжмаа бүр эгдүүцэн, нөхрийн ёсоор зэмлэж эхэллээ. 

	— Чи бодлогогүй хөнгөн хийсвэр үг хэллээ. Биеийн амрыг хараад хөнгөн ажилд тэмүүлж байна гэв. 

	— Юун айхтар муухай санаатай хүн бэ чи? гээд Гэрэлмаа Янжмааг ширтэнэ. 

	Янжмаа бүр царайгаа ч хувиргалгүй, улам шатаж:

	— Энэ сайхан газарт шувууны ферм байвал зун болгонд ажиллах сан гэнэ үү. Чи шувуу өсгөхийг чухалчлаагүй, газрын сайхныг чухалчилж байна. Үнэхээр чи шувууны ажилд дуртай бол, энэ зун шувууны фермд очоод өд хөрзөнг нь цэвэрлээд өөд татаж сайжруулалцах байж л дээ. Манай салаанд дэмий орсон юм биш биз? Долгор шиг дуу бүжгийн дугуйланд ороод, Улан-Үд рүү уран сайхны үзлэгт очвол чамд дээр байсан юм биш үү? Сайн бодоорой гэв. 

	Нөхрийнхөө муудчихаад, элс хутгаж суухыг нь хараад Янжмаа өрөвдөж:

	— Би, энэ загас өсгөх отрядад байх их дуртай. Хорхой цох, усны ургамал шинжилнэ гэдэг ямар сонин бэ. Аравдугаар анги төгстлөө иймэрхүү дугуйланд үргэлж суралцана даа. Аравдугаар анги төгсөөд тэр омуль өсгөдөг завод мэтийн газарт хоёр жил ажиллаад, багшийн дээд сургуульд элсэж Зоригтын Амгалан шиг биологич болно. Амьтан, ургамлын байдалтай одоогоос сонирхон танилцахгүй бол юугаараа л олон түмэнд тустай, олигтой биологич болж чадав гэж дээ гэж ярилаа. 

	Гэрэлмаа, түрүүн ширүүхэн хэлснийг нь мартчихаад, саяын үгэнд нь уяран тайтгарч:

	— Хүүе, ус маань ширгэчхэж гэв. 

	— Аваад тавьчих, хөрж байг, цаасаа бэлтгээрэй гэж Янжмаа уриалгахнаар хэллээ. 

	 

	* * *

	 

	Галан, Николай хоёр аюултай үүрэг гүйцэтгэж байлаа. Тэд салаар явж, нуурын гүнзгий гүйхнийг хэмжиж байв. 

	— Энд дороо лаг шавар ихтэй байна. Яасан хачин юм бэ. Энүүхэнд хатуу газар дайралдаж байснаа гэнэт шавар болчихлоо гээд Николай гайхан өгүүлнэ. 

	— Шавар нь аль хэр гүн юм бол? Хэмжээд үз. Бидний ажилд их сонирхолтой зүйл шүү. Өнөөх шавар луу тэр чигээрээ орчихдог загасны тухай ярилцсанаа санаж байна уу? гэж Галан хэлэв. Николай «За» гээд урт модоор шаварт хүчлэн хатгав. Гэтэл сал нь урагш гулсан холбирч, Николай модондоо татагдаад сал дээрээсээ ховх үсрэн ус руу орчихлоо. Галан салаа, арай ядан санд мэнд залж, нэг харагдаж, нэг далд орж байсан Николайд ойртуулав. Гараас нь татаж, салынхаа хажууд авчраад, яах ч аргаа олж ядан толгойг нь усанд хүргэхгүй бариад сандарч байтал гэнэт Степан Андреевич хажууд нь сэлсээр ирж явав. Хоёулаа, Николайгаа дажгүй татаж гаргаад, сал дээрээ гурвуулаа суух гэтэл сал нь даахгүй хэлбэлзэн живэх шахлаа. Степан Андреевич ус руу орж салаа урдаа түлхэн сэлсээр эрэгт ойртууллаа. Тэд гүйхэн газар ирээд, хөхөрч суначихсан Николайгаа өргөж эрэг дээр гаргалаа. Ухаантай, ухаангүй байгаа Николайгаа хөдөлгөж байтал нь Янжмаа гүйж ирэв. Янжмаа шууд л зохиомол амьсгал хийж эхлэв. Удалгүй Николайн амаар нь хэд дахин хар ус бургилан гараад, судаснуудын нь цохилт ил болсоор тэнхэрч ирлээ. Энэ үед нүүрээ халтарттал уйлсан Гэрэлмаа ирэв. Тэгсээр бүгд цугларлаа. Николай нүүр өнгө орж, нүдээ цавчиж эхлэв. Галаны дотор нар гарсан шиг болж:

	— Степан Андреевич, та яасан түргэн очиж аврав аа? гээд урдаас нь эгцэлж харна. 

	Степан Андреевич урамтайгаар

	— Би та нарын ажиллахыг харж, шугуйн захаар явж байлаа. Янжмаа чи эрүүл мэндийн дугуйланд ер яваагүй байж нөхөртөө тус хүргэлээ. Сайн байна гэж хэлээд мөн л өмнөөс нь харна. Айж баргар болсон царайтай пионерууд баяр жавхаатай болцгоов. Саяын аюул ч мартагдаж, бүр наргиан тоглоом эхэлмээр янзтай боллоо. 

	— Янжмаа түргэн ирээд чадварлагаар туслалцаж байхад Гэрэлмаа маань дэвхэрч байж уйлсан гэж Баяр хэлэв. Степан Андреевич энэнд ямар ч анхаарал тавьсан дүр үзүүлэлгүй:

	— За тийм байж. Николай хуурай газарт очоод наранд ээж амар. Янжмаа чи домч хүн болохоороо Николайгаа сахь. Та нар ажлаа дуусаад юм хүмээ авчирцгаа. Халтар нүүртэй зарим нь нүүрээ угаахад ч болно гэж шоглоод хүүхдүүдээ явуулав. 

	Галдан, Баяр, Гэрэлмаа гурав нуурын талбайг хэмжиж эхлэв. Галдан ном сэлт барьчихсан, харандаагаа чихэндээ хавчуулаад ханцуй шамлаж бадируун царвуугаа гаргажээ. 

	— За ингээд тэр арал хүртэл хэмжицгээ гээд гараараа заана. 

	Арай ядаж хэвтсэн Николай багшдаа хандаж:

	— Степан Андреевич та, юунд буугаа авчраагүй вэ, энэ нугаснуудыг буудах юм сан гэж хэлэв. 

	— Тэгж огт болохгүй. Нугас агнах хугацаа өнгөрсөн. Хавар эрт, нугас өндөглөх болоогүй байхад, явуулын нугаснуудыг агнадаг юм. Эд чинь жил бүр энд дэгдээхэйгээ тэжээж нутагшсан нугаснууд юм. Эднийг намнаж хөөвөл хожим ирж нуурын маань чимэг болохоо больчихно шүү. Эднийг хамгаалах ёстой гэж хариулав. 

	Бүгдээрээ цуглараад энэ тэрийг ярилцан ханцуй шуумгаа базаж байлаа. 

	Степан Андреевич цөмд нь хандан:

	— За, та нар их юм цуглууллаа. Эднийгээ гамтайхан аваачиж, биологийн танхимд Амгалантай хамтарч шинжлэн судлах хэрэгтэй гэв. 

	Өдрийн турш ус умбаж цуглуулсан хорхой шавж, өвс хулсаа хувааж аваад, баруун урагшаа цувралдан явлаа. Бас л тамиргүйхэн явсан Николайгаа даажигнах санаатай:

	— Николайгаа үүрээд явдаг юм бил үү? гэж Баяр тоглон хэллээ. 

	Николай ууртайгаар:

	— Боль л доо. Битгий ихээр согтуураад бай гэв. 

	Баяр бүр салдаггүй,

	— Юуны чинь битгий согтуур гэж дөнгөж саяхан сарваганаж, биднийгээ айлган хэвтсэнээ март аа юу? гэж улам хорыг нь хүргэнэ. 

	Галдан Баярыг ичээж, Николайг өмөөрөх санаатай:

	— Нуурын дунд модон салаар явж гүн гүйхнийг нь хэмжих гэдэг бол уулын хормойд суугаад зураг эрээчиж хэвтсэнтэй жишмээр үгүй шүү дээ гээд инээв. 

	Хүүхдүүд ч цөм инээлдэв.

	Үржил шимтэй арвин талын хойморт тунгалаг уст Мундаргын голын баруун эргээр нүцгэн өндөр уулын нөмөрт хамтралын төвөөс уулын бэл хүртэл нэлэнхий их тариа цэл ногоон өнгөөр гэрэлтэн байгаа нь хамтралын төвийн цаагуур торгон хөшиг татсан мэт аж. Хамтралчид ажилдаа гарч, хөгшид хүүхэд л үлдсэн бололтой. 

	Галан, Баяр хоёрын зэрэгцэн гудамжаар явж байтал цэцгэн хээтэй хөх платитай Янжмаа охин угтаж ирлээ. Гурвуулаа тэндээ зогсож баахан ярилцлаа. 

	— Нөгөө хоёр маань ногооны бригадад ажиллахаар очсон. Бид гурав ч төлөвлөгөө ёсоороо очих ёстой гэж Галан ярина. 

	— Тэгж үзье гэж Баяр хариулав. 

	— Нөгөө хоёр маань тэнд ажилладаг өвгөчүүлтэй ярилцах байх, орой хэлсэн юм сан. Бид Шагж гуайнд очъё гэв. 

	— Тэгье, тэгье гэлцээд олон цонхтой өндөр шинэ байшингийн баруунаар тойроод Шагж гуайтан руу явцгаалаа. 

	Шагж гуай гэж алдаршсан тэр өвгөн муухан модон байшиндаа байгаа бололтой, тооноор нь утаа баагьж харагдана. 

	Тэд гурав хаалганд нь тулж очоод:

	— Болох уу? гэж хэлээд чих тавин чагнав. Нэлээд удсаны эцэст;

	— Орвол орохгүй юу, юугаа тогшиж, маажиж, гууглалдсан юм бэ гэж пүр пархийн бадчин зандрах сонсогдов. 

	Янжмаа улсхийгээд гэдрэг ухарсан боловч нөхдийнхөө ороход, хойноос нь орлоо. 

	Эрвийж сэрвийсэн соёо сахалтай, мариагүй Шагж өвгөн зуухныхаа баруунтаах ширдэг дээр завилан сууна. Хуучин цамц дээрээ хурган хантааз өмсчихсөн, ялимгүй хазайсхийн сууж нүдээ тас аниад дарвагар уруулаа дарваг дарвагхийлгэн том зургаадай эрихээ учир зүггүй тажигнуулан эргүүлж суулаа. 

	Янжмаа хаалганы дэргэд зогсов. Хоёр хөвгүүн галын зүүнтээх аяганы тавиур дээр зэрэгцэн сандайлав. Нэлээд болсон хойно өвгөн эрихээ эвхэж, элэгдэж шарлачихсан ширээ дээр тавив. Хоёр хөвгүүн хоорондоо тохойгоороо нудралдан байснаа Галан зүрхэлж, зориг гаргаж жаахан тонгойсхийн:

	— Шагж гуай, бид тантай нэг чухал асуудал зөвлөх гэж ирлээ гэв. 

	— Аа? гээд өвгөн гараа чихнийхээ ард сарвайлгаж бариад хажуу тийш эргэж чихээ өгнө. 

	— Бид тантай нэг чухал асуудал зөвлөх гэж ирлээ гэж Галан чангаханаар давтав. 

	— Надтай зөвлөх ямар тийм чухал асуудал байдаг юм гээд гайхсан бололтой урдаас нь харна. 

	— Тужийн нуурт, яагаад загас байхгүй вэ? Бүр анхнаас загас үгүй байсан юм болов уу? гэж Баяр асуув.

	— Би яаж мэдэх вэ дээ. Үгүй л болоод үгүй биз. Энэ урд талд яагаад мод байхгүй байна. Та нар хариулж чадах уу? гэж өвгөн нэмж хэлэв. Янжмаа тэссэнгүй ялимгүй ойртоод чанга шиг дуугаар:

	— Чадна, Шагж гуай, мод тарьчихвал модтой л болчихно шүү дээ гэв. 

	Шагж гуай баруун гараараа саравчлан, Янжмаа тийш өлийн хараад:

	— Хар ярхийсэн эрүүтэй, хэний охин бэ? гэснээ, — Энд модгүй тал байж Тужийн нуур загасгүй байх гэж анхны тавилантай хөөрхий биз дээ гэв. 

	— Ах минь, тал байсан газрыг ой болгож, ой байсан газрыг тал болгож байна шүү дээ. Бид Тужийн нуурт загас авчирч тавиад өсгөх болно. Та юу гэж бодно? гэж Галан хэлж орхилоо. 

	Шагж гуай овгосхийн цочиж, хоёр талаараа юм тэмтрэн, 

	— Бурхан минь, юу хэлдэг золигууд вэ. Тэр олон хорхой шумуул дотор загас авчраад хядуулбал арилшгүй нүгэл хилэнц хураана гэв. 

	Энэ тухай миний чихэнд битгий дуулгагтун. Энэ нүгэлтэй хар хэрэгт намайг хавчуулах гэж ирцгээв үү?.. Арилцгаа, гарцгаа! гээд эрихээ шүүрэн авч, толгой дээрээ наманчлав. 

	Хөөгдсөн гурав нүүр нүүрээ харалцан эргэн харсаар гадагш гарцгаав. Аяархан гэрээс холдож явтлаа Янжмаа, Баяр хоёр инээд алдаж орхилоо. 

	Галан, нөхдөө томоотой явцгаа гэж хориглоод

	— Сүжигтэй өвгөн юм байна. Баруун урдах аглаг газрыг битгий хагал, нүгэл болно гэж хэлэх гээд байх шиг байна гэж санасан бодсоноо хэлэв. 

	— Тэгж хэлж байна л даа гэж Баяр нэмж ярив. 

	Нөхдийнхөө ч үгийг анхааралгүй өвгөнийг хайрлаж явсан Янжмаа:

	— Даанч клубт цуглаанд очдоггүй, наадам, кино зураг үздэггүй өвгөн байсан юм, ингээд л завгүй суудаг юм байж дээ, гэнэ. 

	— Тэгээд юунд, Шагж гуай, Шагж гуай гэлцдэг юм гэж Баярын асуухад:

	— Настай хүнийг хүндэтгэдэг байлгүй дээ гэж Янжмаа хариулна. 

	Галан хоёр гараа алгадаж:

	— За, одоо Василийн өвөг аавынд очъё. Тэнд очоод л амжилт олохгүй бол ч бэрх юм болно доо гэв. 

	— Би хөнгөхөн даалгавар гэж санасан юм. Бэлэн биш, бэрхтэй даалгавар байжээ. Василийн хөгшин аав ч тармуурын улиасны ишээр буулгаад л хөөх байх даа. Чамайг түрүүндээ оруулна шүү гээд Баяр, Янжмааг дооглоно. 

	Янжмаа ч урдаас нь харж инээнэ. 

	— Чи чинь зүрх алдаж, зориг хугараад явна уу? Даалгаврын хүнд хөнгөнийг шилж сонгодог юм аа даа? Пионер хүн бэрхшээлээс айдаггүй харин даван туулдаг гэдэг маань хаашаа явчхав аа?

	— Чи ч үгэнд бэрх, айхтар охин байна. Түрүүхэнд ч, тэр өвгөнд сайн хариулт өгсөн. Цаадах нь настай хүн болохоор гадарлаж тухайлаад «айхтар эрүү амтай хэний охин бэ?» гээд ажиглаж байна лээ гээд Баяр, Янжмааг дооглон харна. 

	— Василийн өвөг аав хурал цуглаанд үргэлж ирдэг, илтгэл сонсох, кино зураг үзэх дуртай, биднийг дандаа л «Буриад» сонин уншиж өгөөч гэж гуйн байдаг юм гэж Галан түүнийг магтана. 

	Тэд ийнхүү ярилцан явсаар, Василийн өвөг аавын гадаа тулчихсан байв. Байшингийн эргэн тойронд цэвэрхэн барьсан хашаа нь дотроо ч гаднаа ч тун цэвэрхэн хохир бууцыг нь жигдхэн тарааж нунтаглажээ. Хөл нүцгэн явахад эсгий дээгүүр явсан мэт ажээ. Хөх ногоон зүлэг жигдээр сагсайн ургажээ. Амбаарт тулгаж барьсан саравчны ард үйсийг нь хуулсан хус мод зөндөө их овоолоостой байна. Шар цамцтай нүдний шил зүүсэн, ширвээ цагаан сахалтай Василийн өвөг аав саравч дотроо тармуур дархалж суув. Өвгөн эвгүй ширүүнээр нүднийхээ шилний хүрээн дээгүүр хялайн байснаа толгойгоо өндийлгөн мишээгээд:

	— За, залуу нөхөд, яасан олноороо ирцгээв. Наашаа сууцгаа, миний ажил шалгах нь уу, аль туслах гэж ирэв үү? Дархны ажил хийж байсан хүн дээр ирэхдээ; «Завсаргүйгээр зүйж, хагсахгүйгээр холбож байна уу?» гэдэг ёстой юм гээд инээлээ. 

	— Туслах, ярилцах гэж ирцгээлээ гэж Галан хариуллаа. 

	— За тун, сайн байна. Сайн хүн санаагаараа, Василь усанд хаалт хийхээр очсон. Миний ганцаардаж суутал та нар орж ирцгээлээ. 

	— Яасан олон тармуур дархална вэ? Хөнгөхөн эвтэйхэн гэдэг нь гэж Янжмаа тармуурыг нь магтана. 

	— Удахгүй хамтрал маань хадландаа гарах гэж байна шүү дээ. Чадах юмаа хийж, туслах хүсэлтэй байнам. Бас ч хөдөлмөр өдөр хэрэгтэй. Ийм үед эрүүл элгээ тэвэрч, гутлынхаа улыг хаттал гэртээ суух цаг биш байна. Ажил гэдэг бол бие чангаруулж, ухаан гүйлгэдэг, улс амьтанд хүндтэй болгодог юм даа гээд гэрэлт сайхан нүдээрээ хүүхдүүд тийш ширтэн байлаа. 

	— Бид тантай адил ажилд дуртай. Энэ жил сургуульдаа, дархны газартай болсон, тэнд янз бүрийн юм дархалдаг гэж Баяр хэлэв. 

	— Харин, тийм гэж сонссон юм. Сургуулийн сурагчид дархны багаж зэвсэг цуглуулахад нь, насан турш шахам барьсан нэг сайн харуулаа өгсөн юм. Багаасаа хөдөлмөрт сурах гэдэг бол их хэрэгтэй. Ажил гэдэг бол ам тосдож, алдар цол олгодог гэдэг юм шүү дээ. 

	— Тийм дээ гэж Галан зөвшөөрнө. 

	— Чи, охин минь, манай тугал услаад, өндөглөсөн тахиа гаргаад ирээч. Хөвгүүд минь туслах гэж ирсэн болохоороо, үүнтэй адилаар ингэж хагаслагтун гэж өвгөн зааж эхэллээ. 

	— За, за гэлцэн хоёр хөвгүүн дархлалцаж эхлэв. 

	Ажиглан харж, урамшин суусан өвгөн мишилзэн:

	— Овоо л дүйтэй болсон дархнууд байна гэнэ. 

	Яг энэ үед, Галан яриагаа загасны тухайд хандуулж, 

	— Өвгөн аав минь, урьд загас агнаж байснаа яриач гэлээ. 

	— Залуудаа Шинэстийн нуурт тор хаяж их л агнаж явсан юм сан. Идэр залуудаа баячуудын загасчин болж байснаа Зөвлөлт засгийн үед загасны заводод ажиллаж байв. Загас агнахад туршлага, чадвар хэрэгтэй байдаг юм даа гэж аажим тайвуу ярилаа. 

	— Манай хамтралын ойролцоо нутагт загастай нуургүй тун тусгүй юм даа. Загастай нуур байдаг бол нь таныг дагаж дандаа л агнах сан гэж Баяр хэлээд Галан тийш харав. 

	— Нээрээ л тэгэх байж дээ гэж Василийн өвөг аав зөвшөөрнө. 

	— Тужийн нуур юунд загасгүй вэ? Уг нь том нуур шүү. Анхнаас загасгүй байсан юм уу? гэж Галан асуув. 

	— Миний мэдэхээс л ийм нуур юм. Их ч бага ч болдоггүй, гол мөрөнтэй холбоогүй загастай нуурууд ойр шадар байхгүй гэж өвгөн хариуллаа. 

	— Тужийн нуурт загас үржих бол уу? гэж Янжмаа өвгөн ахад ойртон асуув. 

	— Бололгүй яах вэ. Энэ байтугай суваг, тойромд үрждэг юм чинь. Шинэстийн нуурын ойр орчмын цөөрөм цөм загастай гэж өвгөн хэлнэ. 

	— Хаашаа янзын юм бэ. Тэнд яагаад загас байдаг юм, энд яагаад алга байдаг юм бэ? гэж Галан асуув. 

	Өвгөн нэлээд бодлого болсноо:

	— Нэгд, үерлэж хальсан усны хамт загас жараахай оролцох, хоёрт, нугас биедээ загасны түрс наалдуулаад ойрын уснуудад тараадаг юм гэв. 

	— Тэгвэл нугаснууд яагаад Тужийн нуурт түрс авчирдаггүй юм бэ? гэж Галан улам ч сонирхон асуулаа. 

	— Нугаснууд цаг үргэлж л олноороо сууж байдаг шүү дээ гэж Янжмаа нэмж хэлэв. 

	—Загастай нуур хол юм чинь, 30 модноос ойр загастай нуур алга шүү дээ. Нугаснууд замдаа урсгал усанд суух юм уу, аль нисэж ирлээ ч гэсэн наалдсан түрснүүд нь хатчихдаг байх гэж санагдана гэв. 

	Энэ үед Янжмаа дэвтэр гаргаад ямар нэг юм бичнэ. 

	— Ах минь, бидний сонсоогүй их сонин юм ярилаа: Бид, пионерууд Тужийн нуурт загас авчирч тавиад өсгөе. Та юу гэж санана вэ? гэж Галан, тун анхааралтайгаар асуув. 

	Василийн өвөг аав баяртай нүдээр урдаас нь харж:

	— Зээ, яасан зөв санаачилга вэ. Урьд загас авчирч, усанд тавиад өсгөх заншил байгаагүй юм. Хүн тэглээ ч гэсэн, нүгэл хийлээ гэж ад үзэн, жигшин харах жишээтэй байсан юм. Та нарын байдлаар бол өсгөж болмоор л байна. Загас их л үржилтэй амьтан юм гэдэг билээ. Ирээдүйд олон болно л биз. Энэ тухай тэр эрдэмтэн багш нартайгаа ярилцахгүй, юу хүүхэд минь. Туршицгаа. Шинэ үеийн хүмүүс, шинэ юм хийх л ёстой гэж хэллээ. 

	— Тэгэхлээр Тужийн нуурт загасны идэх хорхой шавж бий бол уу? гэхэд нь

	— Юу мундах вэ. Ёстой л багтах шингэхээ байтлаа өссөн юм байгаа биз. Шанаган хорхой ямар бол. Байгаа биз дээ. Байхгүй бол нь авчрахад ч болно. Нэг лааз дотор мянган хорхой лав багтана гэж өвгөн зөвлөнө. 

	Нэг мэдэх нь ээ, дөрвүүл зэрэгцэн суучихсан, нар ч баруун өмнө ирж, үдийн аагим халуун эхэлж байлаа. 

	— 3а, идэр нөхөд, та нар минь миний тармуураас илүү чухал ажил үүсгэж явсан юм байна. Миний ажилд ч туслалцаж нэлээд дөхүүллээ. Сонин юм ч сонсголоо. Сайн байна. Би өдрийн халуунд дархалдаггүй, унтдаг юм. Та нар минь, зорьсон хэргээ үргэлжлүүл гээд өвдгөө тулж аяархан босоод шархирсан хөлөөрөө түрүүчийн алхам арай ядан хийв. 

	— Та бидэнд их сайхан зөвлөгөө өглөө. Бид танай хэлдгийг багшдаа хэлнэ. Үргэлж ирж ярилцаж, тармуурыг тань дархлалцаж байх болно. Сонин, ном уншиж өгнө гээд Галан их л баяртай, буцах гэж байгаагаа мэдүүлэв. 

	— Удалгүй манай салааны цуглаан болно. Энэ асуудлаар таныг цуглаандаа урина. Та очоорой гэж Янжмаа өвгөнийг урилаа. 

	— За очно, би цуглаанд очих дуртай юм гэж өвгөн хүүхдийг урамшуулна. 

	Янжмаа өвгөнд ойртоод:

	— Василийн өвөг аав, та орж амар. Бид явцгаая гэв. 

	— Жаахан байзнаарай. Анх эхэлж орсон айлчин ач нар гар хоосон гардаггүй ёстой билээ. Өөрийнхөө хийсэн тармуур та нартаа бэлэглэе гээд тус бүрд нь нэг улиасан иштэй тармуур бариулж:

	 

	Гараа холгож, 

	Нэрээ нэрлүүлж, 

	Ажлын алдартай 

	Ялалтын баяртай яваарай, 

	Ач нар минь 

	 

	гэв. 

	— Юун сайн юм, хөх ногоон өвсийг арвин ихээр тармаж хураана гэж хэлээд, гурвуул тармуураа үүрч баяртай алхацгаав. 

	Тэд жим болсон зөргөөр цуван явлаа. Василийн өвөг аав замын хагаст хүртэл үдэж очоод, хашааны гадаа гартал нь сайхан царайгаар инээмсэглэн харж үдлээ. Гурван хүүхэд хашааны хаалгаар гарахдаа эргэж хараад булбарай бяцхан гаруудаа сарвагануулан хөдөлгөцгөөв. Өвгөн баруун гараа аажим дээш нь тахийтал өргөөд нэг удаа дохив. Галан чанга дуугаар

	 

	Завсаргүйгээр зүйж 

	Хагсахгүйгээр холбож

	Улам хүндтэй

	Урт насалж

	Суугаарай, Аав минь! гэв. 

	 

	— За, за ерөөлөөр болтугай гээд алгуурхан эргэж, гэр тийшээ газар ширтэн гэлдрэв. 

	Хүүхдүүд нүүр нүүрээ харсаар түргэн алхлах зуураа:

	— Өвгөн гуайн тармуур өгөөд ерөөхөд нь ерөөлөөр болтугай гэдэг байж дээ гэж Янжмаа гэмшин хэлэв. 

	— Огт чимээгүй байсангүй, Галан сүүлд нь, овоо л хариу хэлсэн дээ гэж Баяр нөхдийнхөө санаа засна. 

	Тужийн нуурын зургийг ханандаа хадах санаатай Баяр хүрч ядаж байхад нь Николай түүнийг аваад хадаж өгөв. Янжмаа Гэрэлмаа хоёр хатааж хатуу цаасан дээр тааруулан наасан «Тужийн нуурын ургамлууд» гэсэн хаягтай навч цэцэг авчирч нуурын зурагтай зэрэгцүүлэн өлгөв. Галан их л урамтайгаар, хоёр пагдгар шилтэй усан дотор хийсэн, элдэв янзын хорхойнуудаа ширээн дээр тавиад ажиглаж харснаа:

	— Тужийн нуурт загас үржиж болно гэсэн манай баримт мөн гэж алгаа дэлгэн заана. 

	Энэ үед загас өсгөх тусгай салааныхны цуглаан зарлагдсан байлаа. Тэднээс гадна амьтны дугуйлангийн хэдэн сонсогчид оролцох байв. Мөн Василийн өвөг эцгийг урьсан байлаа. 

	Цаг ч болж, ирэх улс ирчхээд Тужийн нуурын талаар хийгдсэн ажлуудыг үзэж байлаа. Василийн өвөг эцгийн ирэхийг Галан тэсгэлгүй хүлээнэ. 

	Цонхоор гадагшаа харж байсан Николай, Галан тийш хурдан очиж:

	— Ирлээ гэж хэлэв. 

	Удалгүй таяг тулсан өвгөн аахилсаар орж ирээд:

	— Би чинь ирэх газартаа зөв ирэв үү? гэж сурагчдыг харан асуув. 

	— Зөв орж ирсэн, суу л даа та гэж угтацгаав. 

	Василийн өвөг аав, багш нартай мэндлээд сандал дээр суув. 

	— Эхлэх боллоо гэж Амгалан багш Галанд хэллээ. 

	Галан явуут дундаа бүсээ засаад, толгойгоо илэнгүүт:

	— Манай салааныхан Тужийн нуур шинжилж гүйцлээ. Бид одоо хийсэн ажлынхаа дүнг сонсож зөвлөөд, цаашдын ажлын төлөвлөгөөг батлах ёстой. Мөн нутгийн өвөгчүүл ба хуучны загасчидтай ярилцсан тухайгаа Баяр ярьж өгнө гэлээ. 

	Цамцны нь богинохон ханцуйны цаанаас цухуйсан чөргөр гар, ил харагдсан хэнхдэг нь нар салхинд борлож хүрэн улаан болжээ. Баяр ширээний дэргэд ирээд урдуураа зэрэгцэн суусан багш нараа харахдаа жаахан зовсон бололтой. Биеэ хураасан юм шиг доошоо харан гараа чимхэлсээр:

	— Бид энэ асуудлаар хэдэн өвгөчүүлтэй ярилцлаа. Тужийн нуурт алгана, хэлтгий загас болон тэр төрлийн тогтмол усанд амьдардаг загаснууд үржиж чадах болно. Тужийн нуурт анхнаас загас байгаагүй шалтгаан бол нэгд, гол горхитой холбоогүй, хоёрт ойр шадар загастай нуур байхгүй байгаагаас болжээ. Энэ нуурт загас өсгөх санал, ард түмний дунд аль хэдийнээс дэлгэрсэн ч гэсэн биелэгдээгүй байлаа. Энэ сууж байгаа Василийн өвөг аав ч үүнийг нотолно. Урьд цагт, нутгийн харанхуй мунхаг сүсэгтний дунд хорхой ихтэй нуурт загас тавих гэдэг бол маш их нүгэл болно гэж тооцдог байжээ. Ямар нэгэн хүн загас авчирч тавихаар завдвал ор тас хорих юм уу, эсвэл жигшин үзэх жишээтэй байжээ. Тужийн нуур бороогүй ган цагт ч хатдаггүй ямар ч хүйтэн өвөлд наалдталаа хөлддөггүй байна. Өвлийн ид хүйтэн дунд голын цоолго ус тасалдахад, энэ нуурыг цоолж адуу малаа усалдаг байна... гээд Баяр үгээ төгсгөж халааснаасаа буржийсан алчуур гаргаж, халууцсан нүүрээ арчлаа. 

	— Асуулт бий юу, аль эсвэл хоёр дахь сонсгол хийх үү? гэж Галан олон түмнээсээ асууна. 

	— Сонсъё... Нэгтгээд үг хэлье... Түргэн нь дээр... гэлцэнэ.

	— Тужийн нуур шинжлэхээр бүгдээрээ очсон. Хийсэн ажлынхаа тухай ярьж өгье гэж яавал сонирхолтой, ойлгомжтойгоор хэлье дээ, Амгалан багшийн зоологи зааж байсан шигээр ярьдаг бол сайхан байж дээ гэж Галан дотроо бодож, барьж байсан юм заадаг модоороо хананд өлгөөстэй газрын зураг зааж яриагаа эхэлсэн нь:

	— Тужийн нуур бол 19 гектар талбайтай зүүгээрээ гүнзгий, баруун хажуугаараа гүйхэн зарим газраа намаг шавартай 7 метр хүртэл гүн газар ч байгааг бид үзсэн. Энэ нуураас 21 төрлийн ургамал цуглууллаа. Тэдэн дотроос энэ 9 ургамлыг загас иддэг гэж Амгалан багштай хамт судалж мэдсэн. Мөн 17 төрлийн хорхой шавж барьж авчирсан. Эдний дотроо цохноос эхлээд харагдахтай харагдахгүй өт шиг годин хорхой ч бий. Ихэнх хорхойнуудын нэр олдсон. Эдний дотор загасны идэх дуртай шанаган хорхойнууд, бас 8 төрлийн элдэв нэртэй загасны магадтай иддэг хорхойнууд байна. Энэ нуурын ус давс хужиргүй нуурт амьдардаг загас, энд таарч нутагжиж чадна гэж үгээ төгсгөв. 

	— Хэнд асуулт байна? гэж Степан Андреевич цуглааныг удирдаж хэлэв. 

	— Асууцгаа гэж Галан нэмнэ. 

	— Давс, хужир үгүй гэв үү? Үүнийг хэрхэн шалгасан бэ? гэж сонсож суусан нэг охин асуулаа.

	— Усыг нь ширгэтэл буцалгаж, туршлага хийсэн гэж Галан урамтайгаар хариулав. 

	— Нуурын ёроол дахь шаврын гүнийг хэр зэрэг сайн шалгав аа? гэж амьд амьтны дугуйлангийн хүү асуух зуураа, Николай тийш хулгай нүдээрээ харж амжина.

	— Ганцхан урт модоор хэмжээгүй, Николай маань амь биеэ хайрлалгүй, эрэлхгээр шумбаж хэмжсэн гэж Николайгаа дооглон байж Галан үүнийг хариуллаа. Урдханаар сууж байсан Николай улгас гээд доошоо харж ер хөдлөлгүй сууж байлаа.

	— Шагж гуайгаас чухал заавар авав уу?

	— Бидэнд их тустай мэдээ олсон гэж Галан хариулав. 

	— Асуудлаа зогсооё, ойлгомжтой боллоо гэсэн саналыг Янжмаа орууллаа. Татгалзах хүн гарсангүй. 

	— Үг хэлэх саналтай хүн байна уу? Хэлцгээ гэж Степан Андреевич хэлээд ийш тийшээ харна. 

	Хүүхдүүд хэдэн мөч, нүүр нүүрээ харалцаж чимээгүй сууцгаалаа. Багш нар байхгүй байсан бол өрсөлдөж босож, хойно хойноосоо дараалан үг хэлэх, үг булаалдах байсан атлаа, одоо цөм ус балгасан юм шиг чимээгүй сууна. 

	Николай нөхдийнхөө таг чимээгүй байхад, сэтгэл нь зовоод тэссэнгүй: Энд суугчид, багш нарт цуглаанаа их муу өөдгүйгээр явуулж байсан болох нь ээ дээ. Ийм их санаачилга гаргаж байсан сурагчид атлаа зориггүй байж болохгүй гэж бодоод, үг хэлэх зөвшөөрөл авч ширээний дэргэд очив.

	— Пионер сурагчид бид бол сайн суралцахаас гадна хамтралдаа ачтай тустай ажил хийж туслах, сурсан эрдмээ ажил дээр хэрэглэж чадах, байгаль ертөнцийн хуулийг мэдэх ёстой. Манай хөрш сургуулийн ахлах ангийнхан хамтралдаа 5 га газарт жимст цэцэрлэг тарилцсан гэж аймгийн сонинд бичсэнийг нь бид уншсан. Бидний гаргасан санаачилга тун сонин, чухал хэрэг юм. Хийсэн хөдөлмөр шинжилгээ, зорилго маань чухамхүү биелэгдэх нь илт байна. Одоо Тужийн нууртаа загас авчирч тавих ажил үлдлээ гэж би санаж байна гээд үгээ төгсгөлөө. 

	Анги дотроо тооны мэргэжлийн гэгддэг, үнэндээ ч тоо бодлогод сайн Гэрэлмаа үг хэлэх зөвшөөрөл авч:

	— Загас тун түргэн үрждэг. 4 жил болоход бидний санаачилга үр дүнгээ өгч, хамтрал маань загасны баазтай болно. Загасны дайсан цурхай загас байхгүй учраас авчирсан загас маань амгалан тайван өснө байх. 

	Утга зохиолд дуртай, бага сага шүлэг бичдэг, зураач Баяр босож:

	— Эхэлсэн санаачилгаа эцэст нь хүргэцгээе. Үүнээс өмнө зөвхөн л мал усалдаг, хамтралын газраас хориод гектарыг нь дэмий эзэлчхээд мэлийж байсан Тужийн нуур, бидний санаачилгаар загастай болж, ирээдүйд хамтралд үнэтэй цэнтэй, ард олонд ашиг тустай зүйл болох нь байна. Би үүнд их баярлаж байна. Үүний тухайд шүлэг бичнэ гэлээ.

	Янжмаа охин үг хэлэх зөвшөөрөл авч:

	— Тужийн нуурт загас үржиж чадах нь тодорхой боллоо. Загасыг тороор шүүж авчраад л тавьчихвал болоо юм биш үү гэв. 

	Үүний дараа биологийн багш Амгалан хөнгөхнөөр босоод, хүүхдүүдийн өмнөх ширээний дэргэд очлоо. Түүнийг ажиглавал урамтай байгаа бололтой. Сурагчид нь гэрийн даалгавар сайн биелүүлж ирээд, ээлж дараалан босож дандаа л тавын дүн авч байхад нь ийм л урин царайтай байдаг сан. 

	— Та нарын санаачилга зөв биелэгдэж байна. Нуурт загас өсгөнө гэдэг бол нуураас барьсан загасыг загасгүй нуурт авчирч тавьснаар хязгаарлагдахгүй шүү. Тужийн нуурт загас амьдрах эсэхийг судлахын хажуугаар та нар их юм ойлгож авсан, эрдэм туршлагаа өргөтгөж ухаан зарцуулахын зэрэгцээгээр олноороо хамтын хүчээр ажиллажээ. Нуурт амьдардаг загаснууд, энэ Тужийн нуурт өсөх нь дамжиггүй гэдгийг нуураас авчирсан энэхүү ургамал, хорхой шавжуудаар нотолж болох байна гээд, нуурын ургамал дотроос судалтсан алаг эрээн ургамлыг зааж:

	— Энэ ямар загасны өнгөтэй төстэй вэ? Цурхай юу, харин алгана загасны өнгөтэй адил байна. Энэ бол алгана байдаг нуурт ургадаг ургамал юм. Одоо загас авчирч тавих зорилго үлдлээ. Энэ зорилгоо биелүүлэхдээ олон юм ойлгож авцгаана. Шинэстийн нуураас хайрс, алгана, хэлтгий загас авчрах гэж төлөвлөсөн маань зөв гэж би бодож байна. Хэрхэн яаж загас барих вэ? Яаж авчрах вэ? Энэ загаснууд хэчнээн устай сав дотор, хэр зэрэг удаан амьд явах бол? Авчирсан хойноо, хэрхэн яаж усанд тавих вэ? Энэ мэтийн асуудлуудад хариу өгөхийн тул загас үржүүлэгчдийн туршлагын тухай ном унших, зөвлөх хэрэгтэй болно. Та нарын энэ зун биелүүлэхээр зохиосон санаачилга чинь манай сургуулийн бахархал болно. Сургуулийн захиргаа ч сонирхож байна. Зун цаг, сурагчдын дунд зохиогдох хөдөлмөрийн төлөвлөгөөнд та нарын энэ үүсгэл тусгай бүлэг болж орсон. Батлагдсан төлөвлөгөө бол зайлшгүй биелэгдэх ёстой гэдгийг ойлгох хэрэгтэй. Зохиосон төлөвлөгөөний талаар Степан Андреевич та нарт ярина байх. Та нар үзэж хэлэлцэнэ биз гэв. 

	— Үгүй ер нь, над үг хэлэх зөвшөөрөл өгөөч гэж Василийн өвөг аав гараа өргөлөө.

	— Болно! гээд Степан Андреевич хүндэтгэсэн байдал үзүүлэн зөвшөөрөл өглөө. 

	Сурагчид ч их л анхааралтайгаар сонсоно. Өвгөн гуай, таягаа хоёр гараараа тулан байж:

	— Хүндэт багш та нар, хүүхдийг маань эрдэм номд сургахаас гадна, ажил хөдөлмөр сургадаг байна. Сургуулийн маань шавь нар үнс, тахианы баас арвин ихийг цуглуулж хамтралдаа тушаасан. 20 тонн янз бүрийн хаягдал төмөр цуглуулж өгөөд мөнгөн шагнал авсан гэж би сонсож л байдаг. Бас хүн бүл дутмаг айлд түлээ түлшийг нь бэлтгэх, гэр орныг нь цэвэрлэх зэргээр баярлуулдаг ч бололтой. Хулгана зурам ч цөөрүүлж байна. Сая миний харсаар байтал, тэр эрдэнэ шиш тарих газарт ямар ч их өтөг хөрзөн зөөчхөв. Энэ загас өсгөх гэдэг бол алсын хараатай олон түмний төлөөний хэрэг гэж ойлгож өвгөн би ч уярч сууна. Машин тракторын станцын жолооч нарын гараар, үржилгүй байсан хоосон зэлүүд тал тохойнууд тариалан болж халиурлаа. Одоо хүүхдийн маань оролдлогоор манай нуур загастай болох нь байна. Бид бүгд төрөл төрөгсөд нь туслах ёстой. Сайн байна, багш нар минь! гээд буурал толгойгоо дохино. 

	Анхааралтай сонсож байсан хүмүүс бүгд алга ташицгаав. 

	Галан босож:

	— Хоёрдугаар асуудалдаа оръё доо. Загас авчирч нууртаа тавих төлөвлөгөөний талаар Степан Андреевич үг хэлнэ гэв. 

	Биеийн тамирын хувцастай, зөөлөн шар үсээ даруулсан тор өмссөн Степан Андреевич олны өмнө гарч:

	— Загас авчрахаар, 7-р сарын 15-нд цөмөөрөө Шинэст очих хэрэгтэй. Би ч явалцана. Үд гол өгсөж, явганаар 2 өдрийн аян хийхээр төлөвлөж байгаа. Мөн голын загас агнан мөн ажиглана. Ан амьтныг шинжлэх зорилготой явна. Тэр болтол аяны бэлтгэл хийцгээнэ. Бидний араас хамтралын машин очих юм. Бид Шинэстийн загасны заводод экскурс хийж загас шүүрдэлцэнэ. Тэгээд өглөөний сэрүүнд, Шинэстийн нуурын хайрс, алгана, хэлтгий загас машиндаа ачиж аваад ирнэ гэв. 

	— Би ч загас авчрах сав суулга төхөөрөлцөнө гэж Василийн өвөг аав хэлэв. 

	— Манай амьд амьтны дугуйлангийнхан та нарыгаа Тужийн нуурын эрэгт ирэхэд чинь угтаж авна гэж Амгалан багш хэлээд инээмсэглэв. Тэгээд бүгд нэг саналаар төлөвлөгөөгөө сайшаан батлав. 

	 


6

	Зуны цэлмэг өдрийн аагим халуун эхэлж, соно батгана адтайгаар шунгиналдана. Хус, улиас, мойлны иш болсон элдэв навчит модоор эмжигдсэн Үд голын гүн эргүүлгийн хажууд өндөр хадан байцын элсэн дээр гал түлчхээд Янжмаа, Гэрэлмаа хоёр сууна. Дөрвөн жижиг тогоонд цай халааж, нэг тогоонд будаа агшааж, бас галын цог дээр саяхан барьсан загасаа шарна. Галаас жаахан зайдуу байгаа, барзгар шинэсний сүүдэрт хэдэн жаахан үүрэвч хүүдийнүүд жирийтэл тавигдсан байх аж. Гэрэлмаа босож, ямаан бургасны завсраар Үд гол тийш саравчлан хараад:

	— Нөхдийн маань цагаан уургууд харагдахгүй л байна гэхэд нь Янжмаа, 

	— Усанд орж байгаа биз дээ гэж суудлаасаа таамаглан хариулна.

	Үд гол дээр, догшин хурдан загас энд тэнд цалгитал булгих нь тунгалаг ус руу шагайн чинээ чулуу хаясан мэт харагдана. Жирэлзэн урсах зурвас харзны тэртээ доор өндөр эргийн залуу бургасны цаана гурван хөвгүүд нуугдан хэвтээд, их л сонирхсон янзтайгаар ус руу гэтэцгээнэ. Тэдний ард дэгээнийх нь цагаан уургууд хэвтэх нь харагдана. Урсгалын дээд талд хэвтсэн Баяр лааз дотроос царцаа гаргаж, усанд хаяхад нь том жижиг хоёр загас өрсөлдөж байж залгина. Тэр хоёр загас өмнө хойноо оролцон гол төлөв нэг л газар зогсож усан дээгүүр нэг л өөр юу ирдэг бол гэсэн шиг ажин харж нугархай сүүлээ цаг үргэлж шарван голилзуулж байв. Хөдлөхгүй байхдаа, элсний өнгөтэй зүс нийлж тийчилсээр урсан ирэхэд нь чухам царцаа мөн болохыг нь танихдаа, чадмаг түргэн шавхийтэл булгиад залгиж авна. Хүүхдүүдийн хооронд голлож хэвтсэн Степан Андреевич аяархан шивгэнэж:

	— Эд бол урсгал усанд амьдардаг, усны дээгүүрх загас гэж нэртэй юм. Усан дээгүүр урссан царцаа шумуул, батгана түүдэг юм. Мөн түүний толгой нь гэдрэг хянцгар, дээгүүр харсхийсэн байдаг юм гээд Николайд аяархан зангаж:

	— Дэгээгээ хая даа гэв.

	Николай сэмхэн гэдрэг ухарч, дэгээндээ өрөөсөн далавчтай амьд соно тийчгэнэтэл хатгаад урсгалын дагуу тавилаа. Бэлэн олз идэж амтшаад байсан нөгөө загаснууд, хөдөлсөөр ирсэн амьд сонод уралдан ойртож, том загас нь айхавтар хүчтэй булгиж түрэмгийлэн залгичихлаа бололтой. Николай нарийхан уян уургаа нугалзтал өргөж, эрэг дээр авч хаяв. Хүүхдүүд ч зэрэг шахам дээр нь буулаа. Степан Андреевич дунд нь орж, тэр загасыг барьж аваад:

	— Харж байна уу, толгой нь өөдөө гэдийсэн байна. Хэлтгий загасных уруугаа бөгтөр байдаг. Энэ бол зэвэг гэдэг загас, зэвэг бол хальсгүй, хүрэн улаан өнгөтэй байдаг. Голын догшин том загаснуудын нэг. Энэ хэдэн зуун грамм болох бол? гэж асууна. Пионерууд ээлжлэн, мөлчгөр зэвгийг мэлчигнүүлэн барин тавин байж хүнд хөнгөнийг нь үзнэ.

	— 300 грамм, еэ үгүй, 400 грамм... гэлцэнэ.

	— Уснаас гарахдаа том юм байна. Усан дотор жаахан загас байна гэж санасан гээд Баяр зэвгийн уртыг хэмжинэ. 

	— За, Николай нөгөө багавтар загасанд нь дэгээ хая даа гэж Степан Андреевич хэлэв. Николай тэр даруй, шамдан дэгээндээ царцаа өлгөөд хаяв. Бусад нөхөд нь мөн л аяархан мөлхөж очоод ажиглацгаав. Николайн хаясан дэгээтэй царцааны хөдөлсөөр ойртоход, түрүүхэнд нь хоол булаалдаж байсан загас ийш тийшээ тогтворгүйгээр холив бултаж байтлаа, зуралзан уруудаад явчихлаа. Хаширч догшин болжээ гэж Степан Андреевич хэлээд сурагчдаа цэвэрхэн ногоон зүлгэн дээр тойруулан суулгаж;

	— Гол газрын загас, одоо хэр ихэвчлэн царцаа соно батгана мэтийг иддэг байх. Эдний гараагүй байхад хорхой шавж, иддэг байсан биз гэв.

	— Хавар эрт эс бол намар цагт улаан хорхойгоор өөш хийхэд сайн байдаг гэж Николай мэдээчирхэн хэлнэ. 

	Степан Андреевич загасаа Галан руу сарвайж;

	— Ногоон дээр гэдсийг нь гаргаад, ходоодыг нь хагалаач. Ихэвчлэн юу иддэгийг нь шинжилье гэв. Цөм анхааралтайгаар ажиглан ходоодыг нь хагалахад бүтэн бүтнээр нь залгисан царцаа, эрвээхэй, соно дүүрэн байсныг үзээд Галан аяны тэмдэглэл дээрээ бичиж авав.

	Янжмаад загасаа хүргэж өхөөр Баяр явав. 

	Степан Андреевич пионеруудынхаа дунд, голын өндөр эрэг дээр зогсоод, 

	— Загас бол зуны улиралд ус гол байна л гэж хэсэж явдаггүй ихэнх төлөв нэг газарт байрладаг юм. Жишээлбэл: Түрүүчийн зэвгээ өдрийн халуунд энд байдаг байж. Дээрх нь ус жирэлзэн харгилдаг урсгал байсан шүү дээ. Тэндээ жаахан гүнзгий байгаа биз. Өнөөдөр зугтааж алга болдог загас маргааш өдийд яг эндээ ирнэ байх гэлээ. 

	— Энд усны ёроолын загас байхгүй юм уу гэж Николай асууна. 

	— Бий, харагдаж ч магадгүй. Тэр харгилж байгаагийн дээрх дөлгөөн тунгалагт очиж шумбая. Дараа нь хооллоод унтацгаая, гээд Степан Андреевич тэднийг дагуулан явлаа. 

	Голын эрэг даган умбаж нүх, модны үндэс, чулууны доогуур самардаж явсан Степан Андреевич:

	— Наашаа ирцгээ гэж хашхирав. 

	Цөмөөрөө харсан чинь баруун гартаа шар эрээн муухай, хөх амьтан барьчхаад гараа ороолгож байв. Баяр хармагц, хамаг бие нь хүйт оргиж, могой санаанд нь ороод уснаас гүйн гарав. 

	Степан Андреевич цөмийг нь цуглуулж:

	— Энэ бол усны ёроолын Гутаарь гэдэг. Харахад муухай ч гэсэн, мах нь амттай юм гэж магтаж байлаа. 

	Зантгар толгойтой мөртөө, эрүүн дороо шодгор сахалтай, үргэлж сэрвээтэй, шувтан сүүлтэй шар эрээн гутаарь элсэн дээр нугаралдаж өнө удаан амьд хэвтэж билээ. 

	Аялагчид ихэд тохитой цайлж, шарсан загас цадталаа идээд бөх гэгчээр унтацгаалаа. 

	Степан Андреевичийн дуудахад бүгд сэрж, дуртай дургүй босоход нь цай халаагдчихсан байв. 

	— Үдшийн сэрүүн ойртлоо, нүүр гараа угааж сэргээд цайлж аваад явцгаая гэв. Тэд нар цайлж, гутаарийн махны амт үзээд, цаашаа цувралдан явцгаалаа. Нэлээд газар яваад зурайсан уудам хадлангийн талбайн баруун талаас урсаж ирсэн түргэн горхинд хүрэв. Хадланчдын холтсоор барьсан хуучин овоохойд хонохоор шийдэж утаа униар тавив. 

	Нар жаргах дөхөж байхад, Степан Андреевич: 

	— За, хэн гөрөөс харах дуртай вэ? гэв. 

	— Би, би гэлцэн хөвгүүд хариуллаа. 

	Баяр хөл өвдлөө гээд хоёр охидынхоо хань болж, овоохойдоо хоцров. Степан Андреевич хоёр сурагчаа дагуулан нэг километр хагас хэртэй газарт гүвээний арын зурвас боролжин дотор очиж: 

	— Хүүхдүүд ээ, зун цагт, гөрөөс гэдэг бол өглөө үдэш шөнийн цагаар хужирт ордог юм. Энд гөрөөсний иддэг хужир бий, гээд хадлангийн газар дээр элдэв амьтны мэрж зулгаасан бололтой дугариг дугариг гялаан хэсгүүд байгааг явж үзүүлэв. Сайтар ажин харвал гөрөөсний очсон, ирсэн мөрнүүд мэдэгдэхүйц байв. 

	— Бид салхины нь дор тун хөдлөлгүй боролжин дотор сууя. Гөрөөсний нүд нь хурц биш ч гэсэн, чих хамар хоёр нь айхтар сонор юм. Шумуул энэ тэрийг алгадаж, дуугарч тун болохгүй шүү гээд цөмийг нь бургасны ёзоорт нуувч хийж суулгалаа. 

	Николай юман чинээ ч санасангүй, Галан шумуулаас болж их л зүдрэв. 

	Нар жаргасан боловч, гэрэл гэгээтэй байхад Степан Андреевич гуай Николайн өвдөгт хүрч суу гэсэн дохио өглөө. 

	Хойд хэсэг шугуйн захад хоёр чөргөр гөрөөс гэнэтхэн бий боллоо. Ийш тийшээ холхин чиглэж аяархан явж ирээд хужир идэж эхлэв. Харж байгаа нэг нь, дэрийсэн урт чихнүүдээ соотойлгон чимээрхэж, дүгрэг хар нүдээрээ ийш тийшээ тогтож ядан харж зогсоно. Хав хархан хоншоороороо үнэрлэж байгаа бололтой харагдана. Нэлээд удаан харсны дараа Степан Андреевичийн аяархан исгэрмэгц, сайхан гэдэг нь ергөсөөр цаашаа явчихлаа. 

	— За энэ хоёр чинь ноднин жилийн төл, бага гөрөөснүүд юм. Эднийг «номхон улаан» гэж нэрлэдэг юм. Том гөрөөснүүд нь зуны цагт ганц нэгээрээ явдаг юм. Шөнийн харанхуйгаар хужирт орох байх. Бид явж унтацгаая даа гээд босоцгоолоо. Эргэн тойронд лүнхийн харлаж, ойр орчмын бургас, мод бараантаж сүртэй харагдана. Тэд нарын овоохой тийшээ явснаас хойш, энд тэндгүй голын эх, ойн захад гөрөөсний буухирах нь тасралтгүй сонсогдож билээ. Амгалан тайван нойрсож байсан шөнө сэрчихсэн шиг болно. 

	— Ингэж явахад ямар сайхан юм бэ. Байгаль ертөнц гоё ч юм, баян ч юм даа гэж Галан хөгжин ярина. 

	— Та буугаа авч ирдэг байж л дээ гэж Николай, Степан Андреевичид хэлэв. 

	— Зуны цагт, гөрөөсний янзагалж байхад ерөөс алж болохгүй гэж ойлгуулан хэллээ. 

	Тэд овоохойдоо амарч хоноод, өглөөний сэрүүн тунгалгаар аян замдаа орлоо. Уулархаг уулын хормойгоор Үд голоо даган, зун болсноос хойш хүн амьтан их яваагүй өвлийн замаар явцгаалаа. Өглөө эрт ийм газраар явахад цэнгэлэг бөгөөд элдэв шувууд жиргэн шуугина. 

	Степан Андреевич эргэн тойрноо сайтар ажиглахуйц өндөрлөг дээр гараад амарч суух зуураа, 

	— Ингээд ой хөвч болно. Ямар ч ан амьтан явж мэдэх газар та нар ан харж магадгүй. Дуу чимээ багатай, болгоомжтойхон явцгаагаарай гэж захив. 

	Тэдний цааш явах тутам зам хөндлөн гол руу чиглэж хоёр уулын хоорондуур ан араатны сүлжин явсны шинэ хуучин мөрүүд үзэгдэнэ. Энэ бол янзагатай бугын мөр, тэр гурын мөр, бас энэ ч бугын мөр гэж үхрийн мөр шиг дув дугариг мөрийг зааж Степан Андреевич өгүүлнэ. Ийнхүү явж байхдаа шөвийсөн хурц ацтай туурайгаараа газрын хөрс хага зурж, мөр гаргасан хандгайн мөртэй танилцуулна. 

	Ид халуун болсон үеэр амарч суутлаа Степан Андреевич сурагчдадаа хандаж. 

	— Хэн зүр харах дуртай байна вэ? гэж асуув. 

	— Би, би гэж бүгдээрээ л дэвхцэлдэн байв.

	Степан Андреевич халааснаасаа тонгоргоо гаргаж үйс хуулж аваад шүгэл дархлав. Цаашаа тун сэмхэн явж нэлэнхий нэвсийсэн боролжтой чийгтэй газарт очиж хонхорт тэднийг суулгаад «огт хөдөлж болохгүй» гэж захина. Өөрөө арай цаанахан очиж унанги модны дархи дээр суугаад «шийс, шийс» гэтэл шүгэлдэж эхлэв. Удалгүй битүү ширэнгэд дундуур «түр тар» гэх чанга чимээ гаргасаар том улаан зүр хүүхдүүдэд ойртон ирээд ямааны дэлэн шиг сарайсан дэлэнгээ шалхалзуулан харж байтлаа холби үсрэн гүйж явчихлаа. 

	— Яагаад гүйж ирэв ээ? гэж хүүхдүүд багшаасаа асуув. 

	— Бяцхан янзага минь энд байна гэж бодоод гүйж ирсэн нь, харин янзага биш, та нар байж л дээ гэж багш нь хариулав. 

	Гэрэлмаа охин тэр зүрийг ихэд өрөвдөж:

	— Зун цагт гөрөөс алдаггүй нь тун зөв юм байна даа гээд нөхдөө харна. 

	Тэд цаашаа явлаа. Урт зам барагдахгүй л байв. Өндөр уулсын завсраар урссан Үд голын тохой эргүүлэг тун олон ажээ. 

	Гэнэт, замын хажуугийн цөөрөм шиг, Үдийн голын татуур дотроос нэг том амьтан ус цалгилтал босоод, эрэг өөд гарч явлаа. 

	Түүний урт цайвар халтар хөл, дархайсан том эвэр, зогдрыг харж хандгай мөн болохыг танилаа. 

	— Юунд усанд оров? Ус уусан уу? Яаж шаварт унасангүй вэ? гэж хүүхдүүд Степан Андреевичаас өрсөлдөн асуув. 

	— Хандгай бол их усч амьтан. Ямар ч намагтай нуурт орж иддэг юм. Өдрийн халуун хөвчийн сонод ядарч халууцахдаа усанд ордог зантай юм гэж хариулав. 

	Сурагчид ийнхүү голын загас, тайгын ан амьтныг харж шинжлэхээс гадна хамтралын усны хаалт, тэргүүний хамтралын ангийн ферм үзэж явсаар хоёр дахь өдөртөө эртхэн Шинэст хүрч билээ. 

	Аймгийн пионерын ордонд байр бэлтгэчихсэн байв. Мөн эв хамт залуучуудын мужийн хорооны пионерын тасгийн эрхлэгч эмэгтэй угтаж, хэрхэн явж ирснийг нь сонирхож асуулаа. 

	Тэд тэндээ амарч, кино үзэж унтацгаалаа. Өглөө нь Шинэстийн загасны завод үзэхээр очив. Заводын техникч тэднийг эелдгээр угтаж, ирсэн зорилгыг нь сайшааж баяр хүргэв. 

	Том лабораторид цөмийг нь урьж оруулаад спирттэй шилэн сав дотор хийсэн төрөл бүрийн загас, хатаасан ургамал, элдэв хорхойг үзүүлэв. Шинэстийн нуурт нутгийн ямар загас бий болох, өөр газраас авчирсан ямар загас байгаа, юу иддэг, хэрхэн өсдөг зэргийг тодорхойгоор тайлбарлан ярив. Хүүхдүүд загасны хоол тэжээл гэсэн хэсэг харахдаа, Тужийн нуурт загас заавал өсөж чадна гэдэгт буцалтгүйгээр найдлаа. 

	Галан ургамлын нэрсийг бичиж авав. Тэд загас барих арга, загасны өвчний тухай хэсэгт их ч анхаарал тавьсангүй, харин загасны өсөлтийн тухай Амар мөрөн, Каспийн тэнгис, Байгал нуураас авчирч Шинэстийн нуурт тавьсан загасны талаар олон асуулт тавьцгаалаа. 

	Тэндээсээ завод дээр очиж, барьсан загас боловсруулж үйлдвэрлэх, хатааж давслах, жигнэж болгохыг нь үзээд дараа нь заводын тэргүүний хүмүүстэй уулзав. 

	Үдээс хойш хамтралын машин ирж цөмөөрөө түүнд сууж тэргүүний ажиллагаатай гувчуурчдын хоёрдугаар бригад дээр очлоо. Тэнд загасчдын багаж зэвсэг үзэж тэдэнтэй ярилцаж хонолоо. 

	Өглөө эрт салхи гараагүй байхад халхгар уужим хувцастай, далбагар даавуун малгайтай загасчид их л хөгжилтэйгөөр тороо бэлтгэж эхлэв. Ид халуун болсон хойно, тор тавигчид ажилдаа гарч, үүнээс урьд хүүхдүүдийн ер үзээгүй өргөн урт торуудаа моторт онгоц, мөн ерийн онгоцоор явж дэлгээд, холуур тойрж алгуурхан эрэг тийш чиглэнэ. Торын хоёр үзүүр хумхигдаж эрэгт ойртоход мориор татуулна. Түрүүхэн аяархан чимээгүй гэж явсан бригадын дарга чанга чангаар зандран яаруулж зонхилох нь түргэслээ. Торын эрэгт ойртоход шүүгдсэн загас жирвэгэнэлдэх, пал пулхийх нь ихсэж, буцалж байгаа арвай шиг харагдлаа. 

	Загас шүүж байсан хүмүүс улам урамшин омогтой болж, чанга чангаар дуугаралцан шалмагаар татна. Торд орж ирсэн олон төрлийн загаснууд дотроо өөр газраас авчирсан булуу цагаан, хөөлөнхий, омуль зэрэг загасыг ялган, нуурт буцаан тавина. Заводын техникч тэдгээр тэжээмэл загасыг пионеруудад үзүүлэх завсраа өвчинтэй эсэх, тарган туранхай ямар байгааг ихэд сонирхоно. Пионерууд бахархан туслалцах зуураа цурхайн урт, алганы том, хэлтгий загасны өргөнийг гайхацгаалаа. 

	Загасчид том загасыг нь тусгай устай хамт хороонд хашиж, жижгүүдийг нь буцаж усанд тавив. 

	Бригадынхан Степан Андреевич, заводын техник хоёрын заавраар хүүхдүүдэд идэвхтэй туслалцан, машин дээрээ тавьж авчирсан таван том төмөр сав дотор загасаа устай нь хамт хийж ачилцаж өглөө. Замдаа ус нэмэх хэрэг гарч магадгүй гэж нэг ган ус ачлаа. 

	Степан Андреевич загасчдад баяр хүргэж гарыг нь атгав. Бригадын дарга пионер бүхэнд гэртээ аваачаарай гэж загас бэлэглэв. Пионеруудын авахгүй гэхлээр:

	— Та нар хөдөлмөрлөсөн. Та нарын туслалцсаны ачаар их загас барилаа. Гар хөдөлбөл ам хөдлөх ёстой юм гээд нэг цурхай, хоёр алгана хоёр хэлтгий загас бүгд таван ширхэг загас тус бүрд нь өгөв. 

	Пионерууд баяртайгаар гараараа даллан сайн оролдож өсгөнө! гэцгээн шуугилдаж, нуураас холдож замдаа ороод жирийлгэж билээ. 

	Тужийн нуурын баруун эрэгт Амгалан багшийн удирдлагаар ан амьтны дугуйлангийн арав шахам пионер ажиллаж байв. Тэдний дунд Василийн өвөг аав хурц сүхээ барьчихсан яаруу сандруу туслалцаж явна. 

	Хамтралын төвөөс дугуйгаар байдаг чадлаараа яаран жийж ирсэн махлаг балтгар хүү Амгалан багшид хандаж:

	— Тэд маань 10 цагт загасаа тээгээд наашаа гарсан гэж утсаар мэдэгдлээ гэв. Дэргэд нь байж сонссон хүүхдүүд баярлан дэвхэцнэ. Амгалан багш цагаа харахад нь 12 цаг 30 минут болох гэж байлаа. 

	Нуурын захад загас хаах гэж бэлтгэсэн хаалт хороогоо дахин засав. Тэгээд цөмөөрөө нуураас холхон очиж цугларан сууцгаав. Эхнийхээ өдрүүдэд яаж загасаа харж хамгаалж байх талаар ярилцана. 

	Амгалан багш дугуйлангийнханд хандаж:

	— Загас өсгөнө гэдэг бол бусад амьтныг бодвол, үнэндээ маллагаагүй юм. Тийм ч учраас хамтрал бүхэн загас өсгөх ёстой. Та нарын нөхөд чухал санаачилга биелүүлэх гэж байна гэв.

	— Гөрөөс юм уу, эсвэл туулай тэжээвэл өдөр бүр хооллуулах, манах хэрэгтэй болно шүү дээ гэж Василийн өвөг аав нэмж хэлэв.

	— Тэгэхлээр одоо загас авчирч нуурт тавьчхаад л эдний маань ажил дуусах нь тэр үү? гэж захад суусан нэг залуу сонирхон асуув. 

	— Арваад хонотол өдөр бүр өглөө эрт хоёр хүн нуур тойрч эргэх хэрэгтэй гэж төлөвлөгөөнд орсон. Тэд нуурын долгионд үхсэн амьд алин боловч муудсан загас хөвж байна уу, үгүй юу? гэж ажиглаж байх болно. 

	— Арав хоногийн дараа ингэхээ болчих уу? гэж бас нэг хүн асуухад, 

	— Ус хоолондоо зохихгүй бол удалгүй муудаж үхэж эхлэх магад. Ажигласан бүхнээ тусгай дэвтэрт бичиж байх болно гэж Амгалан багш хариулав. 

	— Тэжээмэл мөрөг загас авчирсан бол өдөр бүр хооллуулах хэрэгтэй болно. 

	— Хонхоор дохио өгч байгаад уу? гэх мэтээр хүмүүс ярилцана. 

	— Өвлийн хүйтэнд нуурыг дороос нь хөлдөөхгүй байлгахын тул гүн газарт нь цасан хунгар тогтоосон ч болно. Хавар, ус мөрний гэсэх үед загасаа амьд мэнд онд орсон эсэхийг заавал шалгах зэргийн ажлыг загас өсгөгчид маань хийнэ биз. Та нар нөхдөдөө аль болохоор туслах ёстой гэж Амгалангийн ярьж суутал машин үзэгдэж тоос бужигнуулан айсуйг хараад цөм угтан хөдөлцгөөлөө. 

	Степан Андреевич кабин дотроос гарч Амгалан багш, Василийн өвөг аав нартай гар барилцан мэндэлж сайн явж ирснээ ярилаа. Угтагчид машин өөд шуугилдан авирахад нь:

	— Бууцгаа, загас битгий үргээгээрэй гэж Галан ойртуулсангүй. 

	Машинаа нуурт ойртуулаад, авчирсан загасныхаа ихэнхийг шууд усанд тавихад ийш тийшээ тарж жирэлзэн сэлж алга болцгоолоо. Үлдсэн загаснуудаа усан дотор барьсан хаалт дотроо тавьж хэдэн өдөр ажиглах зорилгоор хийв. 

	Бүгд нуурын баруун эрэг дээр цугларлаа. Салааны таван пионер их л урамтай сууна. Ан амьтны дугуйлангийн сурагчид тэдэнд атаархсан шиг ширтэн зогсоно. 

	Амгалан хүүхдүүддээ хандаж:

	— Эд тав манай ан амьтны дугуйлангийн ууган гишүүд юм. Нутгаа загастай болгох гэж удаан хугацаанд ажилласныг нь та нар мэднэ. Одоо эд нар зорьсон зорилгоо туйлд нь хүргэж, бодит хэргээ биелүүллээ. Эдний идэвх зүтгэл, ажилч зоримог нь бүх пионерт үлгэр дуурайл болог! гэв. 

	Василийн өвөг аав инээмсэглэн байж:

	— Ер нь их л сайн юм болж байна даа. Яасан айхтар санаснаа тавьдаггүй хүүхдүүд байж вэ? Багш та нарын цэцэн сургаалын ач юм. Энэ нуурт тавьсан загас чинь эндээ таарч үржиг. 

	Оролдсон та нарын, зорьсноор болог! гэж би ерөөнө нутгийн улс, өвгөд хөгшдийн зүгээс залуу санаачлагчдад халуун баяр хүргэе гэлээ. 

	Галан урагш алхаж:

	— Бид загас өсгөх бэлтгэл хийх зуураа зоологийн хичээлээ улам сайн судалсан, олон ном уншсан. Багш нараасаа үргэлж асуудаг байсан. Бидний энэ ажилд тусалсан Василийн өвөг аав ч энд ирж сайхан үгээ хэлсэн нь бидэнд үнэтэй зүйл юм. Улам сайн сурах, хөдөлмөрлөхөд биднийг зоригжуулж байна гэв. 

	Цөмөөрөө элбэж байж, урьдчилан бэлтгэсэн нүхэнд «1956 оны долоодугаар сарын 21-нд Шинэстийн нуурын загас энд тавилаа» гэсэн үсэгтэй бүдүүн мод суулгалаа. Энэ модыг голчлон Василийн өвөг аав дархалсан билээ. 

	Галан дэвтэртээ мөн ингэж бичлээ. 

	Николай, ан амьтны дугуйлангийн нэг хүүхэдтэй төлөвлөгөө ёсоор хаалттай загасаа сахиж хоцров. Зорилгоо биелүүлж, ажлын ялалт баяраар сэтгэл дүүрэн пионерууд машиндаа сууж хамтралын төв тийш чиглэлээ. 

	Маргааш өглөө нь Галан, Баяр хоёр нуурт загас ажиглах ээлжтэй байсан тул дугуйтай цувралдан ирж явлаа. 

	Бяцхан Баяр байдаг чадлаар жийвч, ануухан тайван явсан Галанаас байн байн хоцорно. 

	Галан өгсөж явсаар, нуур харагдмагц нөхрөө хүлээж зогсов. 

	Гэнэт Галаны чихэнд нэг юм шуугих сонсогдов. «Юу вэ»? гэж ийш тийшээ харахад нь нэг том хар бүргэд Тужийн нуурын чанх дээрээс сум шиг бууж байгаа харагдав. «Хүүш, загас руу маань дайрч байгаа юм уу?» гэж бодоод шалавхан дугуйндаа мордож байдаг чадлаараа давхисаар ойртов. Тэр бүргэд хаалттай загасан дотроос, нэг загас аваад нуур дээгүүр цаашаа нисэж явлаа. Галаны хор шар хөдөлж, ялимгүй оройтлоо доо гэнэ. Цагаан толгойтой бүргэд, нуурын зүүн өмнөх бүдүүн шинэсний мөчир дээр суугаад олсон олзоо зооглож байгаа бололтой. 

	Амьсгаадаж хөлөрчихсөн Баяр гүйцэж ирлээ. 

	— Тэр харж байна уу? гэж Галан бүргэдийг заана. 

	— Аль аль вэ? гэж байтлаа Баяр гэнэт харж: — Аа, харлаа, харлаа, элээ юу? гэв. 

	— Элээ цагаан толгойтой байдаг юм уу? Бүргэд шүү дээ. Загасыг маань аваачаад идэж сууна. 

	— Юу гэнэ ээ, зүгээр сууж байгаа юм биш үү?

	— Би аваачихыг нь харсан. Чи хаалттай загасаа сахиад суу. Би Степан Андреевичийнд очоод буу авчиръя

	— Би очъё. 

	— Чи чадахгүй. Ядарчихсан, чиний очоод иртэл өдөр өнгөрчихнө биз гээд олон юм ярилгүй эргэж давхилаа. 

	Баяр хаалттай загасаа сэмхэн очиж харав. Хөлсөө арчиж, амарч суутал нь өнөөх бүргэд дахин довтолж иртлээ, Баяраас холив үсрэн зайлж өөр нэг модон дээр очиж суув. 

	Удалгүй мотоцикл пижигнэж, Степан Андреевич Галаныг сундалчихсан, тоос бужигнуулсаар хүрч ирлээ. Өшөө юү болсныг Баяраас асуугаад:

	— Та хоёр дугуйгаараа очиж бүргэдийг үргээ тэгээд тэндээ шугуй дотор байгаарай. Би нэг арга хийе гэж хэлээд мотоциклоороо цааш явчихлаа. 

	Бүргэд тэднээс үргэж дуртай дургүй зүүн тийшээ нисэв. Бүргэд нисэхэд Степан Андреевич загаснаасаа хол бус усанд идэгдсэн гуу дотор орж буугаа бариад хэвтлээ. 

	Нуур хавьд анир чимээгүй хов хоосон мэт боллоо. 

	Бүргэд, хоёр далавчаа хумхин дээрээс сум шиг хурдан орж ирлээ. Гэнэт буун дуу тасхийж, бэлэн олзонд шунаж явсан дайсан усан дотор навсайн уналаа. 

	Тэд нар даруйхан цуглаж алсан бүргэдээ уснаас гаргалаа. Галан Баяр хоёр их урамшиж, түүний урт далавч, хурц хумсыг нь гайхацгаана. 

	— За, биологийнхоо танхимд бас овоо бэлэгтэй боллоо. 

	— Амгалан багшид өгөхөд ч сайхан хатаана байх даа гэж Баяр хөгжинө. 

	— Урт хоёр далавчаа дэлгээд, алгана загасны араг яс савардах гэж байгаагаар уу? гэж Галан асууна. 

	— Тэгвэл ч бүр сайхан болно доо гэж Баяр хэлнэ. Тэгээд хоёул инээлдэв. 

	Тэр хаалттай загаснуудаа очиж харав, загаснууд нь цөм зүгээр хошууран жижиг хашлагаа даган сэлж байв. 

	— За нуурт тавья даа, бүргэд ч байлгахаа байлаа гэж Степан Андреевич даалгавар өгөв. 

	Галан нуур тийш харуулж хийсэн хаалгыг нь тун аяархан авав. Тэдний харж байхад, загаснууд тэр хаалгаараа цувран гарч нуурын гүнийг чиглэж сэлэн шумбан одов. 

	Тужийн нуурт загас тавьснаас хойш яг дөрвөн жил өнгөрлөө. 

	Шинийг санаачлагч Галан, Янжмаа, Николай, Баяр, Гэрэлмаа нар аравдугаар анги төгсгөх улсын шалгалтыг сайн өгч боловсролын аттестат авцгаалаа.

	Сургууль төгсгөгчдийн үдэшлэгийн бүжиг наадам үүр цайх дөхтөл сургууль дээр үргэлжлэв. 

	— Нөхөд минь, хээр явж өглөөний тунгалаг агаарт цэнгэе гэж Галанг санаачилга гаргахад:

	— Тэгье, тэгье гэж охид хөвгүүд сургуулиасаа цувралдан гарч, гармони хөгжим дуугаргасаар зүүн тийшээ шуугилдан явцгаалаа. 

	Үүр цайж, сайхан өглөө боллоо. Тужийн нуурт загас өсгөхийг санаачилсан Галан, Баяр, Янжмаа, Гэрэлмаа, Николай нар нөхдийнхөө түрүүнд явсаар нуурын эрэгт тулж, орой тавьсан хоёр урт тороо татлаа. 

	Олон том загас мяралзан эрэг тушаа усан дотор үзэгдлээ. 

	— Хүүш, яадаг бил ээ! гэж зарим охид дуу алдан цочно. 

	— Нээрэн энэ нуурт та нар загас авчирч тавьсныг чинь мартаад байж шүү гэлцэнэ. 

	— Галан чи, түрүүнээс сануулж хэлэхгүй яав. 

	— Тужийн нуур луу тэмүүлэхэд чинь гайхсан юм. Ор тас мартчихаад яваа шүү гэж охид хөвгүүд, одоогоос дөрвөн жилийн өмнө санаачилга гаргаж загас үржүүлсэн тэр тавыг тойров. 

	— Хар л даа, хэчнээн их загас вэ? Яасан том юм! гэж зарим нь гайхна. 

	— Энэ маань юун шуугиан бэ гэлцсээр Амгалан, Степан Андреевич хоёр сурагчдын дэргэд ирж: — Бид загас авчирч энд тавьсаар дөрвөн жил болсноо мартаагүй гэлцэнэ. 

	— Та нарын ирсэн тань их сайн боллоо гэж Галан хэлээд, хажуудаа зай тавьж өгнө. 

	— Ирэлгүй яах вэ, энэ чинь хамтын ажил шүү дээ гээд торон дотор язганаж байсан загаснуудыг харж:

	— Одоо л зориг хүслийнхээ биелэгдсэнийг харах гэж ирлээ. Сургуульд сурч байхдаа, хамтрал, олон түмэндээ тустай хэрэг хийлээ. Та нарын бүтээл үүнийг хэн ч мартахгүй! гэж Амгалан багш сэтгэл хөдлөн хэллээ. 

	— Энэ яагаа ч үгүй хар өглөө нуурын эрэгт цугларч юу ярилцаа вэ? гэсэн дуу тэдний ард сонсогдоход цөм эргэж харсан чинь гартаа таяг тулсан Василийн өвөг аав ирчихсэн байв. 

	— Сайн байна уу, сайн сайн байна уу? гэж толгой дохин байцгаав. Бид энд заавал ирэх ёстой байлаа. Учир нь энэ ажил миний оролцоотойгоор хийгдсэн билээ гэв. 

	— Василийн өвөг аав та яасан ашгүй ирэв ээ! гэж хашхиралдан, Галан Янжмаа нар өвгөнийг нуурын эрэгт авчраад уснаас хоёр дахь тороо татлаа. Усан дотор бүр олон загас язганалдана. 

	— Хүүш, энэ чинь гэж Василий өвөг аав цочин өрвөгөрхөн сахлаа имэрч:

	— Ийм л байх бол уу гэж би гадарласан юм. Хүн амьтанд хэрэгтэй байгалийн хишиг юм. Багачууд хүүхэд, багш нар минь сайн байна, та нарын сайн сайхан ажил бүтээл мартагдахгүй. Одоо дунд сургуулиа төгсгөж, эрдмийн оргил өөд авирах нь байна. Тэгэхдээ энэ мэт ард олондоо тустай, хүндтэй ажил бүтээж явах тань болтугай! гэж ерөөв. 

	— Бид олон түмэнд тустай хэрэг бүтээнэ. Дээд сургууль төгсгөөд нутаг орондоо ирж аав, ах нартаа тусална гэж хүүхдүүд нэгэн зэрэг хариулцгаав. 

	Энэ үед Тужийн нуур дээгүүр цэлмэг нар мандаж, хүүхдүүдийн хийсэн бүтээл сайн сайхан байна, цаашдын зорилго нь улам сайхан болно доо гэж бататгасан мэт ариун сайхан элчээ хүн бүхэнд түгээн тусгаж билээ. 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	




	1959 оны хэвлэлийн Хэвлэн нийтлэлийн мэдээлэл

	 

	ЦОКТО НОМТОЕВ

	 

	ЗҮТГЭЛ

	Тууж

	 

	Буриад хэлнээс Г. Амар хөрвүүлж, X. Цэвээн найруулан засав.

	 

	УЛСЫН ХЭВЛЭЛИЙН ГАЗАР

	УЛААНБААТАР – 1959

	 

	Техн. ред. Г. Долгоржав 

	Хянагч Ц. Дариймаа

	 

	Хэвлэлтэд 1959 оны 9-р сарын 4-ний өдөр. 

	 

	Цаасны хэмжээ 84X108 1/32. 

	Хэв. хуудас 2,75 

	 

	Хэвлэсэн тоо 5000 

	 

	Б—00907

	Зах. № 344

	 

	Сүхбаатарын нэрэмжит хэвлэх үйлдвэр

	Улаанбаатар. Сүхбаатарын талбай, 2.

	
Заметки

		[←1]
	 Чулуун дэгдэв загас (ЦБ)




	[←2]
	 Мөрөг загас (ЦБ)




	[←3]
	 Омоль загас (ЦБ)

